
MATAUPU AUTŪ | E MAFAI ONA E MĀFANA ATU I LE ATUA

Po o E Māfana Atu i le Atua?


“E te lagona le malupuipuia ma le fiafia pe a iai se faiā māfana ma vavalalata ma le Atua. E te lagona e peiseaʻī o loo faaauau ona uaʻi mai o ia mo lou lelei.”​—CHRISTOPHER, O SE ALII TALAVOU I GHANA.



“E silafia e le Atua ou mafatiaga, ma e alofa ma manatu mamafa mai.”​—HANNAH, O SE TAMAʻITAʻI E 13 TAUSAGA MAI I ALASKA, IUNAITE SETETE.



“O le iloaina o loo iai sa oulua faiā māfana ma le Atua, o se faalogona e matuā tautele ma maua ai le toʻafilemu.”​—GINA, O SE TINĀ I JAMAICA E PE Ā MA LE 45 ONA TAUSAGA.








E lē na o Christopher, Hannah, ma Gina e iai faalogona faapena. E toʻatele tagata e talitonu o loo silasila mai le Atua iā i latou o ni ana uō. Ae faapefea oe? Po o e māfana atu i le Atua? Pe e te manaʻo e mafuta vavalalata atu iā te ia? Atonu e te tomānatu: ʻPe e mafai e tagata ona iai se faiā māfana ma le Atua Silisili Ese? Afai e mafai, e faapefea?’






E MAFAI ONA E MAFUTA VAVALALATA ATU I LE ATUA


Ua taʻua i le Tusi Paia, e mafai ona e maua se faiā māfana vavalalata ma le Atua. O loo faamatala i le Tusi Paia na taʻua e le Atua le augātamā Eperu o Aperaamo o “laʻu uō.” (Isaia 41:8) Seʻi mātau foʻi le valaaulia māfana o loo i le Iakopo 4:8: “Ia outou mafuta vavalalata atu i le Atua, ona mafuta vavalalata mai lea o ia iā te outou.” O lea, e manino mai e mafai ona e maua se faiā vavalalata po o se faauōga ma le Atua. Peitaʻi, e faapefea ona e “mafuta vavalalata” atu i le Atua ma maua se faiā māfana ma ia, ae e lē vaaia o ia?

Ina ia tali lenā fesili, seʻi iloilo le auala e atiaʻe ai se faauōga a ni tagata se toʻalua. E masani ona amata i le iloa e le tasi o le igoa o le isi. Pe a fai ma masani le fetalanoaaʻi, fefaaaliaʻi o la manatu ma faalogona, o le a iʻu ina māfana la laʻua faigāuō. E naunau foʻi le isi e faia mea lelei mo le tasi ma atili faamalosia ai pea le faauōga. E faapena le auala e atiaʻe ai se faiā vavalalata ma le Atua. Seʻi o tatou tilofaʻia le auala e faia ai faapea.









^ (Isaia 41:8) “A o oe Isaraelu e, o laʻu auauna, o oe Iakopo e, o lē na ou filifilia, o le fanau a laʻu uō o Aperaamo;



^ (Iako. 4:8) Ia outou mafuta vavalalata atu i le Atua, ona mafuta vavalalata mai lea o ia iā te outou. O outou tagata agasala e, inā fafano ia o outou lima. O outou tagata faalotolotolua e, inā faamamā ia o outou loto.

MATAUPU AUTŪ | E MAFAI ONA E MĀFANA ATU I LE ATUA

Pe E te Iloa le Suafa o le Atua ma Faaaogā?





Pe e iai sau uō e te māfana i ai ae e te lē iloa lona igoa? E mautinoa e leai. Na faapea mai Irina o se fafine Bulgaria: “E lē mafai ona e mafuta vavalalata atu i le Atua pe afai e te lē iloa lona suafa.” O le mea e lelei ai, e pei ona taʻua i le mataupu ua mavae, e finagalo le Atua e tatou te mafuta vavalalata atu iā te ia. O lea, e ala mai i le Tusi Paia, ua ia faailoa mai ai ia lava iā i tatou: “O aʻu o Ieova. O loʻu igoa lea.”​—Isaia 42:8.

E ala mai i le Tusi Paia, ua faailoa mai ai e le Atua ia lava iā i tatou: “O aʻu o Ieova. O loʻu igoa lea.”​—Isaia 42:8



Pe e tāua iā Ieova lou iloa ma faaaogā o lona suafa pe e leai? Seʻi mātau le mea lenei: E toetoe 7,000 taimi o loo taʻua ai le suafa o le Atua i le uluaʻi Tusitusiga Paia Eperu. O loo tusia i konesane faa-Eperu e fā e taʻua o le Tetakalamatone. E leai se isi igoa e tele faapea taimi o loo taʻua ai i le Tusi Paia. O le faamaoniga lenā e iloa ai, e finagalo Ieova e tatou te iloa ma faaaogā lona suafa.*

E amata se faauōga a ni tagata se toʻalua i le iloa e le tasi o le igoa o le isi. Pe e te iloa le suafa o le Atua?



Peitaʻi e ono manatu nisi, o se lē faaaloalo le faaaogā o le suafa o le Atua ona e paia ma silisili ese o ia. E moni e lē tatau ona tatou faaaogā sesē le suafa o le Atua, e pei lava ona tatou lē faaaogā sesē le igoa o sa tatou uō lelei. Peitaʻi, e finagalo Ieova i ē e alolofa iā te ia, e faamamalu ma faalauiloa atu lona suafa. (Salamo 69:30, 31; 96:2, 8) Sa aʻoaʻo foʻi e Iesu ona soo ia tatalo: “Lo matou Tamā e o i le lagi, ia faapaiaina lou suafa.” E mafai ona tatou faapaiaina le suafa o le Atua e ala i le faalauiloa atu. O le faia faapea, o le a atili ai ona tatou mafuta vavalalata atu iā te ia.—Mataio 6:9.

O loo taʻua i le Tusi Paia e manatu mamafa mai le Atua i “ē e manatunatu i lona suafa.” (Malaki 3:16) Ua folafola mai e Ieova iā i latou na: “Ou te puipuia foʻi o ia ona ua ia iloa loʻu igoa. E valaau mai o ia iā te aʻu, ona ou tali atu lea iā te ia. Ou te faatasi ma ia i le taimi o puapuaga.” (Salamo 91:14, 15) O lea, e tāua tele ona tatou iloa ma faaaogā le suafa o le Atua, pe afai e tatou te fia maua se faiā māfana ma ia.







^ pala. 4 E faanoanoa ona e tele isi faaliliuga o le Tusi Paia e lē o iai le suafa o le Atua, e ui lava e anoanoaʻi taimi o loo taʻua ai i Tusitusiga Eperu, po o le Feagaiga Tuai. Nai lo lea, ua latou suia le suafa o le Atua i taʻu e pei o le “Alii” ma le “Atua.” Mo nisi faamatalaga atili e faatatau i lenei mataupu, tagaʻi i le itulau e 195-197 o le tusi O ā Aʻoaʻoga Moni a le Tusi Paia? lomia e Molimau a Ieova.






^ (Isaia 42:8) “O aʻu o Ieova. O loʻu igoa lea; ou te lē avatua loʻu mamalu i se tasi, e lē avatua foʻi loʻu viiga i faatusa ua tā.



^ (Isaia 42:8) “O aʻu o Ieova. O loʻu igoa lea; ou te lē avatua loʻu mamalu i se tasi, e lē avatua foʻi loʻu viiga i faatusa ua tā.



^ (Sala. 69:30, 31) Ou te vivii atu i le suafa o le Atua i le pese, Ou te faasilisilia foʻi o ia i le faafetai. 31 E sili atu ona fiafia Ieova i lenei mea, nai lo o le povi poʻa, Nai lo o le tamaʻi povi poʻa e iai ona seu, e magalua ona atigivae.



^ (Sala. 96:2) Inā pepese atu ia iā Ieova, ia vivii atu i lona suafa. Ia taʻu atu i lea aso ma lea aso le tala lelei o le faaolataga mai iā te ia.



^ (Sala. 96:8) Ia tuuina atu iā Ieova le mamalu o lona suafa; Inā ave ia se meaalofa ma ō atu i ona lotoā.



^ (Mata. 6:9) “Ia faapea ona outou tatalo: “‘Lo matou Tamā e o i le lagi, ia faapaiaina lou suafa.



^ (Mala. 3:16) I lea taimi, e fetautalatalaaʻi ai i latou o ē e matataʻu iā Ieova, e taʻitasi ma lana uō, ma e uaʻi mai pea Ieova ma faafofoga mai i ai. Ona amata ai lea ona tusia le tusi e faamanatu ai i ona luma mo i latou o ē e matataʻu iā Ieova, ma ē e manatunatu i lona suafa.



^ (Sala. 91:14, 15) Ona ua ia alofa mai iā te aʻu, Ou te saunia ai se mea e sao ai o ia. Ou te puipuia foʻi o ia ona ua ia iloa loʻu igoa. 15 E valaau mai o ia iā te aʻu, ona ou tali atu lea iā te ia. Ou te faatasi ma ia i le taimi o puapuaga. Ou te laveaʻi foʻi iā te ia ma faamamaluina o ia.

MATAUPU AUTŪ | E MAFAI ONA E MĀFANA ATU I LE ATUA

Po o Lua Talanoa ma le Atua?





O so o se faauōga māfana lava e masani ona fesootaʻi i le tele o taimi, e tusa pe talanoa faafesagaʻi, pe e ala i le telefoni, imeli, vitiō, ma tusi. O lea, ina ia vavalalata atu i le Atua, e tatau ona tatou fesootaʻi ma ia e lē aunoa. E faapefea ona faia faapea?

E mafai ona tatou talanoa atu i le Atua e ala i le tatalo. Peitaʻi, e lē tutusa le tatalo i le Atua ma se talanoaga faasamasamanoa ma sau uō. Pe a tatalo atu i le Atua, e tatau ona tatou iloa o ia o Lē na foafoaina mea, ma o le Silisili Ese i le vateatea aoao. O le iloaina o lenā mea moni, e uunaʻia ai i tatou e matuā faaaloalo atu iā te ia. Ina ia faafofogaina e le Atua a tatou tatalo, e iai vala e tolu e manaʻomia ona tatou faia.

Muamua, e tatau ona taulaʻi saʻo atu a tatou tatalo iā Ieova le Atua, ae e lē o Iesu, sagato, po o ni tupua. (Esoto 20:4, 5) Ua faapea mai le Filipi 4:6: “Ia faailoa atu o outou manaʻoga i mea uma lava i le Atua, i le tatalo ma le faatoga, atoa ma le faafetai.” Lua, o tatalo uma e tatau ona auala atu i le suafa o Iesu Keriso, ma sa faamautinoa mai e Iesu lava ia le manatu lenei: “E leai se tasi e alu atu i le Tamā pe a lē ui mai iā te aʻu.” (Ioane 14:6) Tolu, e tatau ona ōgatusa a tatou tatalo ma le finagalo o le Atua. Ua taʻua i le 1 Ioane 5:14: “Po o ā lava mea tatou te talosaga atu ai e tusa ma lona finagalo, e faafofoga mai lava o ia iā i tatou.”*

O so o se faauōga māfana lava e fesootaʻi i le tele o taimi



O le mea moni, e lē tumau se faauōga pe a faumālō le tasi i le talanoaga. I le pei o se faauōga māfana e fetalanoaaʻi, e tatau ona tatou faataga le Atua e talanoa mai, ma e tatau ona tatou faalogo atu iā te ia. Pe e te silafia le auala e talanoa mai ai le Atua iā i tatou?

I aso nei, o loo “talanoa” mai Ieova iā i tatou e ala mai i lana Afioga, le Tusi Paia. (2 Timoteo 3:16, 17) Aiseā ua tatou manatu ai faapea? Mafaufau i le tulaga lenei: Pe a e maua se tusi mai i sau uō, e peiseaʻī o loo talanoa mai o ia iā te oe e ui lava e te lua lē o faatasi. I se tulaga talitutusa, e tatou te faataga le Atua e talanoa mai iā i tatou, e ala i le faitau o le Tusi Paia. Na faapea mai Gina lea na taʻua i le mataupu muamua: “Pe afai ou te manaʻo e silasila mai le Atua iā te aʻu o sana uō, e tatau la ona ou faitau i lana ʻtusi’ mo i tatou, o le Tusi Paia.” Na ia toe faapea mai: “O le faitauina o le Tusi Paia i aso taʻitasi, ua atili ai ona ou vavalalata atu i le Atua.” Po o e faataga Ieova e talanoa mai iā te oe, e ala i le faitau o lana Afioga i aso taʻitasi? O lou faia faapea, o le a atili ai ona e vavalalata atu iā te ia.







^ pala. 5 Mo nisi faamatalaga e faatatau i le auala e mafuta vavalalata atu ai i le Atua i le tatalo, tagaʻi i le mataupu e 17 o le tusi O ā Aʻoaʻoga Moni a le Tusi Paia? lomia e Molimau a Ieova.






^ (Eso. 20:4, 5) “Aua neʻi e faia se tupua ua tā po o se faatusa o se mea o i le lagi i lugā, po o se mea i lalo nei i le laueleele, po o se mea i le vai i lalo o le laueleele. 5 Aua e te ifo i ai pe auauna i ai, auā o aʻu o Ieova lou Atua, o le Atua e manaʻo e tapuaʻi mai e tau lava o aʻu, o lē na te faasalaina atalii ona o mea sesē a o latou tamā, e oo i le tupulaga e tolu ma le fā, o i latou o ē e ʻinoʻino mai iā te aʻu;



^ (Fili. 4:6) Aua neʻi popole i se mea, ae ia faailoa atu o outou manaʻoga i mea uma lava i le Atua, i le tatalo ma le faatoga, atoa ma le faafetai;



^ (Ioa. 14:6) Ua fetalai atu Iesu: “O aʻu o le ala, o le upu moni ma le ola. E leai se tasi e alu atu i le Tamā pe a lē ui mai iā te aʻu.



^ (1 Ioa. 5:14) O le mea lenei ua tatou mautinoa ai i le Atua, po o ā lava mea tatou te talosaga atu ai e tusa ma lona finagalo, e faafofoga mai lava o ia iā i tatou.



^ (2 Timo. 3:16, 17) O Tusitusiga Paia uma e mai i le agaga o le Atua,* ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu, 17 ina ia matuā agavaa ai le tagata o le Atua, e lava saunia mo galuega lelei uma.

I le gagana Eleni, ua “mānava le Atua.”

MATAUPU AUTŪ | E MAFAI ONA E MĀFANA ATU I LE ATUA

Po o E Faia Mea e Finagalo ai le Atua?





“E na ona taʻu mai lava o le mea e te manaʻo ai, faitalia aʻu ma fai.” Pe e te faia lenā faamatalaga i se tagata e te lē masani lelei i ai? E leai. Peitaʻi, e leai se faalētonu o lou fai atu o lenā faamatalaga i sau uō mamae. O se faigāuō lelei, e faigofie ona fai e le tasi se mea lelei mo le isi.

Ua faailoa mai i le Tusi Paia, e faia e lē aunoa e le Atua mea lelei ina ia faafiafia ai ona tagata tapuaʻi. O se faataʻitaʻiga, na faapea mai le tupu o Tavita, o lē na iai sa laʻua faiā māfana ma le Atua: “E tele lava mea ua e faia, Ieova e, loʻu Atua, e oo lava i au galuega ofoofogia ma ou manatunatuga iā i matou; . . . ua matuā tele lava, ua lē mafaitaulia.” (Salamo 40:5) Ae e sili atu i lenā, o loo faia foʻi e Ieova mea lelei e faafiafia ai ē e lē o iloa o ia, e ala i le ʻfoaʻi mai o le anoanoaʻi o meaʻai ma ua tutumu ai o latou loto i le olioli.’​—Galuega 14:17.

E tatou te fiafia e fai mea lelei i ē e tatou te alolofa ma faaaloalo i ai



Talu ai o loo faia e Ieova mea e faafiafia ai isi, ua alagatatau foʻi la ona ia faatalitalia ē e mananaʻo e avea ma ana uō, ia faia mea e ʻfaafiafia ai lona loto.’ (Faataoto 27:11) O ā la ni mea patino e tatau ona e faia ina ia faafiafia ai le Atua? Ua taʻua i le Eperu 13:16: “Aua neʻi galo le faia o mea lelei, ma le tufa atu o mea i isi, auā o taulaga faapena e matuā fiafia i ai le Atua.” Po o lona uiga e pau le auala e faafiafia ai le Atua, o le faia o mea lelei ma le tufa atu o mea i isi?

Ua taʻua i le Tusi Paia: ʻA aunoa ma le faatuatua e lē mafai ona faafiafiaina ai le Atua.’ (Eperu 11:6) Manatua, na muamua “faatuatua Aperaamo iā Ieova,” ae mulimuli ane “taʻua ai o ia o le ʻuō a Ieova.’” (Iakopo 2:23) Na faamamafa foʻi e Iesu le tāua o le “faatuatua i le Atua” pe afai e tatou te fia maua Ana faamanuiaga. (Ioane 14:1) O lea, e faapefea ona tatou maua le faatuatua lea e finagalo i ai Ieova? E amata i le suʻesuʻe e lē aunoa o lana Afioga. O le faia faapea, o le a e maua ai le “poto saʻo i lona finagalo,” ma iloa le auala e “matuā faafiafiaina ai o ia.” A o faatupulaʻia lenā poto saʻo e faatatau iā Ieova, ma e faatatauina mea e na te faafinagaloina, o le a tuputupu aʻe lou faatuatua ma e matuā vavalalata atu ai iā te ia.​—Kolose 1:9, 10.









^ (Sala. 40:5) E tele lava mea ua e faia, Ieova e, loʻu Atua, e oo lava i au galuega ofoofogia ma ou manatunatuga iā i matou; E leai se isi e faatusaina iā te oe. O mea ia na ou fia taʻu atu ma tautala i ai, A ua matuā tele lava, ua lē mafaitaulia.



^ (Galu. 14:17) ae o le mea moni, na ia saunia se molimau i mea lelei na ia faia, auā na ia foaʻi mai le timu mai i le lagi ma fuata o le tau, na foaʻi mai foʻi le anoanoaʻi o meaʻai ma ua tutumu ai o outou loto i le olioli.”



^ (Faata. 27:11) Loʻu atalii e, ia atamai oe ma faafiafia ai loʻu loto, ona ou mautali ai lea i lē o loo taufaifai mai.



^ (Epe. 13:16) O le mea lea, aua neʻi galo le faia o mea lelei, ma le tufa atu o mea i isi, auā o taulaga faapena e matuā fiafia i ai le Atua.



^ (Epe. 11:6) E lē gata i lea, a aunoa ma le faatuatua e lē mafai ona faafiafiaina ai o ia, auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia.



^ (Iako. 2:23) Ua taunuu ai tusitusiga paia: “Na faatuatua Aperaamo iā Ieova, ma na ia silasila ai iā te ia o lē e amiotonu,” ma na taʻua ai o ia o le “uō a Ieova.”



^ (Ioa. 14:1) “Aua neʻi atuatuvale o outou loto. Ia faatuatua i le Atua, ma ia faatuatua mai foʻi iā te aʻu.



^ (Kolo. 1:9, 10) O le mea foʻi lea matou te leʻi mapu ai e tatalo mo outou, talu le aso na matou faalogo ai i na mea, ma talosaga atu ina ia faatumuina outou i le poto saʻo i lona finagalo i le atamai uma ma le malamalama faaleagaga, 10 ina ia savavali ai e tusa ma le finagalo o Ieova, ma iʻu ina matuā faafiafiaina ai o ia a o faaauau ona outou fua mai fua o galuega lelei uma, ma ia tupu pea lo outou poto saʻo i le Atua,

MATAUPU AUTŪ | E MAFAI ONA E MĀFANA ATU I LE ATUA

O le Olaga Sili Lenei





O le ā e tatau ona e faia ina ia vavalalata atu ai i le Atua? Ua māeʻa ona tatou iloiloina vala o mulimuli mai ina ia atiaʻe ai se faiā vavalalata ma le Atua:

	            Iloa ma faaaogā lona suafa, o Ieova.



	            Talanoa e lē aunoa ma ia, e ala i le tatalo ma suʻesuʻe lana Afioga, le Tusi Paia.



	             Faaauau ona faia mea e finagalo ai o ia.







[image: O loo tatalo se tamāloa]

Ia mafuta vavalalata atu i le Atua e ala i le faaaogā o lona suafa, tatalo atu iā te ia, suʻesuʻe lana Afioga, ma fai mea e fiafia i ai lona finagalo





E tusa ai o nei vala, po o e faia mea e manaʻomia ina ia vavalalata atu ai i le Atua? Pe e iai ni vala e tatau ona e faaleleia? E moni e manaʻomia ni taumafaiga, ae seʻi manatu i iʻuga e maua mai ai.

Na faapea mai Jennifer mai i le Iunaite Setete: “E tauia taumafaiga uma ina ia atiaʻe se faiā vavalalata ma le Atua. O lenei faiā e maua ai le tele o faamanuiaga: o le a atili ai ona tatou maufaatuatuaina le Atua, iloa lelei ona uiga, ae sili ai o le a matuā faamalosia lo tatou alofa mo ia. O le olaga sili lenei.”

Pe a e manaʻo e atiaʻe ma maua se faiā māfana ma le Atua, e fiafia Molimau a Ieova e fesoasoani atu, e ala i le faia o sau talanoaga faale-Tusi Paia e aunoa ma se totogi. E valaaulia foʻi ma le māfana oe e auai i a latou sauniga faale-Tusi Paia i se Maota mo Sauniga e lata ane, ma o le a e aufaatasi ai ma i latou e faatāua la latou faiā ma le Atua.* O le faia faapea, o le a pei ai ou faalogona o le faisalamo o lē na faapea mai: “A o aʻu nei, ou te faalatalata atu i le Atua ou te lelei ai.”​—Salamo 73:28.







^ pala. 9 Pe a e fia talosaga mo se suʻesuʻega faale-Tusi Paia pe fia iloa se Maota mo Sauniga e lata ane, faamolemole talanoa i lē na tuuina atu lenei lomiga, pe tagaʻi i la matou upega tafailagi, www.jw.org/sm, i le ulutala FAAFESOOTAʻI MAI I MATOU i le pito i lalo o le itulau autū.






^ (Sala. 73:28) A o aʻu nei, ou te faalatalata atu i le Atua ou te lelei ai. Ou te sulufaʻi atu i le Alii Pule Silisili Ese o Ieova, Ina ia folafola atu au galuega uma lava.









[image: Toega o le aai anamua o Thamugadi, lea ua taʻua nei o Timgad]




Timgad​—O se Aai ua Mou Atu





I LE 1765, na faateʻia ai James Bruce mai Sikotilani, o se tagata suʻesuʻe sogasogā, ina ua ia vaaia se vaega o le faitotoʻa tele o le manumalo a Roma o loo tanumia i le toafa i Algeria. Peitaʻi e na te leʻi iloa o loo tū o ia i luga o toega o le aai aupito i telē o Roma na fausia i Aferika i Mātū, o le aai o Thamugadi, lea ua taʻua nei o Timgad.



[image: Se faitotoʻa tele o le manumalo o le malo o Roma i Timgad]



I le 1881, i le silia ma le 100 tausaga mulimuli ane, na amata eli ai e tagata suʻesuʻe mai Falani toega o mea o Timgad. Na latou faapea mai, e ui e tū lenei aai i se laufanua e lafulafuā, ae sa tamaoaiga ma na sologa lelei olaga o i latou na aumau ai. O le ā na uunaʻia ai tagata Roma e fausia se aai tamaoaiga i lenā vaipanoa? O ā lesona e tatou te aʻoaʻoina mai i lenā aai anamua ma ona tagata?






SE FUAFUAGA FAAPOLOTIKI SA NATIA


Ina ua faalautele atu le pulega a Roma i Aferika i Mātū i le senituri muamua T.L.M., na latou fetaiaʻi ma ni teteega malolosi mai i tagata maumausolo o lenā vaipanoa. O lea, o le a faapefea ona maua se leleiga a Roma ma na tagata? Muamua, na fausia e fitafita mai le Third Augustan Legion ni togālauapi malupuipuia ma ni nofoaga mo fitafita, i atumauga o le vaipanoa ua taʻua nei o Algeria i mātū. Mulimuli ane, ona latou fausia lea o le aai o Timgad, ae e ese le fuafuaga na latou faia ai faapea.

O le māfuaaga faaletulafono na fausia ai e Roma le aai o Timgad, e mo fitafita ua litaea. Peitaʻi na latou natia le fuafuaga autū o le fausia o lenā aai, ina ia faaitiitia ai osofaʻiga a tagata o lenā vaipanoa. Na taulau le fuafuaga a Roma. O le olaga sologa lelei i Timgad, na tosina atu ai tagata o lenā vaipanoa ona na faatau atu i ai a latou oloa. Na mananaʻo le toʻatele e nonofo i Timgad, peitaʻi e na o tagatānuu Roma sa mafai ona nonofo ai. O lea na lotomalilie ai le toʻatele e auauna i le ʻautau a Roma mo le 25 tausaga, ina ia avea ai i latou ma o latou atalii, ma tagatānuu o Roma.

E leʻi faamalieina nisi o tagata Aferika i le tau ina avea ma tagatānuu o Roma, ae na mananaʻo foʻi i ni tulaga aloaʻia i Timgad ma isi aai na pulea e Roma. Sa matuā taulau le fuafuaga faalilolilo a Roma e faatosina mai tagata o lenā vaipanoa, auā i le na o le 50 tausaga talu ona faavae Timgad, ae ua faatumulia i tagata Aferika i Mātū.






LE AUALA NA FAATOSINA ATU AI TAGATA




[image: Toega o le maketi o loo iai ni pou tetele matagofie ma faapaologa i Timgad]

I le maketi o loo iai ni pou tetelē mo faapaologa





Na faapefea ona vave taulau tagata Roma i le faatosinaina atu o tagata o lenā vaipanoa? Sa latou faatāua le aiā tutusa a tagatānuu, o se taʻiala na aʻoaʻo e Cicero, o se alii tāua o Roma. Sa vaevae tutusa fanua i fitafita Roma ua litaea ma tagata Aferika ua avea ma tagatānuu o Roma. Na vaevaeina lelei fanua, e taʻi 65 futu (20 mita) faatafafā le tetelē o poloka, ae e iai auala vaiti na va ai fanua. O na fuafuaga maopoopo sa tosina atu ai tagata i Timgad.

I le pei o le tele o isi aai o Roma, e masani ona feiloaʻi tagata i nofoaga e pisi ai fefaatauaʻiga, ina ia faalogologo i tala fou pe fai ai taaloga. E mautinoa na moomoo atu tagata mai i lenā vaipanoa maugā, e fia savalivali i lalo o faapaologa o fale o Timgad i se aso mugālā, pe faamālū i le tele o ona fale taʻele tetele e aunoa ma se totogi. Atonu foʻi na latou mafaufau maʻimau pe ana latou nofonofo i autafa o se vai, ma talatalanoa ai ma uō. O na mea uma sa pei o ni miti iā i latou.



[image: Se maa faamanatu mo sē ua maliu o loo iai ni faatusa se tolu o ni atua o Roma ma ni faatusa o atua o tagata i lenā vaipanoa]

Se faatusa e fesootaʻi i ē ua maliliu o loo iai ata o atua e toʻatolu





Sa tosina atu foʻi tagata i le nofoaga telē taalaelae e fai ai faaaliga. E silia i le 3,500 tagata e ofi i lenā nofoaga, ma sa faatumulia i le ʻau matamata pisapisaō o Timgad ma taulaga taulalata ane. Na faatino e tagata i inā ni tala e atagia atu ai faafiafiaga lē mamā ma sauā, ia na fiafia i ai tagata Roma.

Na iai foʻi le vaega a lotu o Roma i le faatosinaina atu o tagata. Sa teuteuina fola ma puipui o fale tāʻele tetele i ata e faia mai i tioata ma maa felanulanuaʻi, na faamatala ai talafatu faapaupau e fesootaʻi atu i o latou talitonuga faalotu. Talu ai sa tāua le tāʻele i aso taʻitasi, e leʻi umi ae masani tagata i atua ma lotu o Roma. Na iloa le taulau o le fuafuaga a Roma, auā e oo lava i faatusa e fesootaʻi atu i ē ua maliliu, na vane faatasi ai ata o atua e toʻatolu o Roma ma lenā vaipanoa.






UA MOU ATU SE AAI MATAGOFIE


Ina ua faavaeina e le Emeperoa Roma o Trajan le aai o Timgad i le 100 T.A., sa uunaʻia e tagata Roma le gaosia o le suāuu olive, uaina ma oloa e maua mai i saito, i totonu o Aferika i mātū atoa. Na avea lenā vaipanoa ma nofoaga autū e maua ai saito, suāuu olive, ma uaina a Roma ma ona kolone. I le pei o isi kolone, sa malosi le tamaoaiga o Timgad i lalo o le pulega a Roma. Na faasolo ina faatupulaʻia le aofaʻi o tagata o Timgad, ma iʻu ai ina faalautele atu ona tuaoi.

E tele faamanuiaga na maua e tagata o le aai ma i latou e ana fanua mai i fefaatauaʻiga ma Roma, ae sa itiiti tupe na maua e le ʻaufaifaatoʻaga. O lea, i le senituri lona tolu T.A., na tetee ai le ʻaufaifaatoʻaga faasaga i faiga lē tonu i le vafealoaʻi o tagata, ma le maualuluga o lafoga. O nisi o i latou na lolotu i le Katoliko, na auai i se vaega e taʻua o le Donatist, o ē na faapea mai o ni Kerisiano ma na tetee i faiga lē tonu a le lotu Katoliko.​—Tagaʻi i le pusa “O le Donatist​—E Lē o se ʻLotu Moni.’”

Ina ua mavae le tele o senituri o fetauaʻiga i le lotoifale ma osofaʻiga mai i isi atunuu, na mou atu ai loa taaʻiga malolosi a Roma na iai i Aferika i mātū. E oo ane i le senituri lona ono T.A., ua susunu e tagata Arapi sa i Aferika i mātū le aai o Timgad, ma mou atu ai i le silia i le 1,000 tausaga.






“O LE SAʻO LEA O LE OLAGA!”




[image: O se faaupuga faa-Latina na vaneina i se tasi o nofoaga i Timgad]

O le faaupuga Latina o loo vaneina i se tasi o nofoaga: “O le tuli manu, tāʻele, taaalo, ma le ʻata​—o le saʻo lea o le olaga!”





Na maofa tagata suʻesuʻe na eliina toega o mea, ina ua latou tau i se faaupuga Latina na vaneina i se tasi o nofoaga i Timgad e faapea: “O le tuli manu, tāʻele, taaalo, ma le ʻata—o le saʻo lea o le olaga!” Na faapea mai se tusitala o talafaasolopito mai Falani, o lenā faaupuga “atonu e faaalia ai le lē naunau e faia se mea, ae ua manatu nisi e faapea o le ki lea mo le atamai.”

O le mea moni, na umi se taimi o ola tagata Roma i se olaga soonafai. Na taʻua e le aposetolo o Paulo, o se Kerisiano mai le uluaʻi senituri, sa manatu tagata i le olaga e faapea, ʻSeʻi o tatou aai ma inu auā o a taeao e tatou te feoti ai.’ E ui i le mapolotu o tagata Roma, ae sa ola tau lava o le asō, e aunoa ma le manatunatu i le fuafuaga ma le uiga moni o le olaga. Na lapataʻia e Paulo Kerisiano e faatatau i na tagata e faapea: “Aua neʻi faasesēina outou. O aumea leaga e faaleagaina ai mea lelei ua masani ai tagata.”​—1 Korinito 15:32, 33.

E ui ua pe ā ma le 1,500 tausaga talu ona lē toe iai Timgad ma ona tagata, ae e oo mai lava i aso nei, o loo taatele pea o latou manatu e uiga i le olaga. E talitonu nisi e saʻo le manatu o tagata Roma e faatatau i le olaga, e tusa lava po o ā āuga. Peitaʻi, e puupuu ae e moni upu o le Tusi Paia e faapea: “O loo suia le tulaga o mea a lenei lalolagi.” O lea ua timaʻia ai i tatou ia aua le faaaogāina atoatoa mea a le lalolagi.​—1 Korinito 7:31.

O toega o mea o Timgad, e iloa ai o faaupuga na vaneina i se tasi o ona nofoaga, e lē o le auala lea e maua ai le fiafia moni. Nai lo o lea, o le ki i le mauaina o le fiafia moni, o le utagia lea o le fautuaga a le Tusi Paia e faapea: “E mavae atu foʻi le lalolagi faapea ma ona tuʻinanauga, a o lē e faia le finagalo o le Atua e tumau e faavavau.”​—1 Ioane 2:17.







O le Donatist​—E Lē o se ʻLotu Moni’




[image: Toega o mea o se faatanoa mo papatisoga i Timgad]

O le faatanoa mo papatisoga e iloa ai le talaaga o Timgad o ni “Kerisiano”





I le itu i sisifo o Timgad, o loo iai toega o se malumalu mataʻina e iai se faatanoa mo papatisoga. Ua toe faamanatu mai ai, e oo ane i le senituri lona fā T.A., e toʻatele ua auai i le Donatist​—o se vaega ua faapea mai o Kerisiano, ua vavaeese mai i le lotu Katoliko Roma.

E leʻi fiafia le vaega o le Donatist i le aiā o Emeperoa Roma i meafai a le lotu Katoliko. Sa latou manatu iā i latou lava o se ʻlotu moni,’ o ē ua vavaeese mai le lalolagi. Ae e leʻi ōgatusa a latou upu ma gaoioiga. Na fai le vaega a le Donatist i feeseeseaʻiga i le vafealoaʻi a tagata ma faiga faapolotiki, ma na latou lagolagoina le ʻaufaifaatoʻaga ia fouvale i ē e ana fanua ma le ʻauaolafoga Roma, ma na iʻu ai ina tele faasāsāaga faasaga iā i latou. E ui i faamatalaga a le ʻau Donatist, ae e leʻi avea i latou ma ʻlotu moni.’​—Ioane 15:19.







^ (1 Kori. 15:32, 33) Pe afai na ou tau ma manufeʻai i Efeso e pei ona faia e isi, po o le ā se aogā iā te aʻu? Afai e lē toe faatutūina mai o ē ua oti, “seʻi o tatou aai la ma inu auā o a taeao e tatou te feoti ai.” 33 Aua neʻi faasesēina outou. O aumea leaga e faaleagaina ai mea lelei ua masani ai tagata.



^ (1 Kori. 7:31) ma o i latou o faaaogā mea a le lalolagi, ia peiseaʻī e lē o faaaogāina atoatoa; auā o loo suia le tulaga o mea* a lenei lalolagi.

I le gagana Eleni, “o le vaaiga o lenei lalolagi.”


^ (1 Ioa. 2:17) E mavae atu foʻi le lalolagi faapea ma ona tuʻinanauga, a o lē e faia le finagalo o le Atua e tumau e faavavau.



^ (Ioa. 15:19) Afai o ni tagata o le lalolagi outou, e alofa mai le lalolagi iā te outou auā o ona tagata. A o lenei, e lē o ni tagata o le lalolagi outou, a ua ou filifilia outou mai i le lalolagi, o le mea lea e ʻinoʻino ai le lalolagi iā te outou.








UA FESILI MAI LE ʻAUFAITAU . . .

O ā faamatalaga moni e faatatau i le Kerisimasi?





E eseese māfuaaga ua faamanatu ai e le faitau miliona i le lalolagi aoao le Kerisimasi. O nisi o le taimi lea e fiafia faatasi ai ma aiga ma uō, a o isi o le taimi lea e mafaufau ai i le Atua pe fesoasoani i tagata matitiva. O nei gaoioiga uma e lelei, peitaʻi e iai sona fesootaʻiga i itu lē lelei o le Kerisimasi.

Muamua, e talitonu i latou o loo faamanatuina le Kerisimasi o le aso lea na fanau ai Iesu. Peitaʻi, ua faaalia e nisi o tusitala o talafaasolopito, e lē o iloa tonu le aso na fanau ai Iesu. Ua taʻua i le tusi The Christian Book of Why, “na mumusu Kerisiano i le uluaʻi senituri e faatulaga se aso e faamanatu ai le fanau mai o Iesu.” Sa mananaʻo e “vavaeesea i latou lava mai i so o se faiga faapaupau.” O le mea moni, e augapiu ma se faamatalaga i le Tusi Paia e iloa ai na faamanatu e Iesu lona lava aso fanau, po o aso fanau o isi. Nai lo lea, na ia poloaʻia ona soo ia faamanatu le aso na maliu ai.​—Luka 22:19.

Lua, e talitonu le toʻatele o tagata atamamai, o le tele o tū o le Kerisimasi e lē faa-Kerisiano, ma na amata mai i ni aganuu faapaupau. E aofia ai le tamā o le Kerisimasi, laau Kerisimasi, fesuiaʻiga o meaalofa, tutuina o molīgaʻo, tautau pale teuteu i luma o fale, ma pesepesega o le Kerisimasi. E tusa ai ma nei tū masani, na taʻua i le tusi The Externals of the Catholic Church: “Pe a tatou avatu pe maua se meaalofa o le Kerisimasi, ma tautau ni pale i o tatou fale ma falesā, e toʻafia nisi o i tatou e iloa atonu o loo tatou faamanatuina ni tū faapaupau?”

“Pe a tatou avatu pe maua se meaalofa o le Kerisimasi, ma tautau ni pale i o tatou fale ma falesā, e toʻafia nisi o i tatou e iloa atonu o loo tatou faamanatuina ni tū faapaupau?”​—The Externals of the Catholic Church



Ae atonu e te taumānatu, po o le ā le afāina o le faia o nei mea auā e foliga mai o ni mea e lelei. Peitaʻi, e maua le tali i le manatu lona tolu lenei. E inosia e le Atua le faafilogia o le tapuaʻiga mamā ma tū faapaupau. E ala mai i lana perofeta o Amosa, na fetalai atu le Atua i tagata tapuaʻi lē usiusitaʻi i Isaraelu anamua: “Ua ou ʻinoʻino, ua ou teena a outou tausamiga . . . Ia aveese mai iā te aʻu le taalili o au pese.”​—Amosa 5:21, 23.

Aiseā e matuā malolosi ai na faaupuga? Seʻi iloilo le mea na faia e tagata o le malo i mātū o Isaraelu anamua. Na faia e lo latou tupu o Ierepoamo ni tamaʻi povi auro se lua, ma tuu le tasi i Tanu a o le isi i Peteli. Sa ia uunaʻia tagata ia tapuaʻi atu i nei povi auro nai lo o le tapuaʻi atu iā Ieova i le malumalu i Ierusalema. Na faia foʻi e le tupu ni tausamiga ma tofia ni ositaulaga e fesoasoani i tagata e faamanatu nei tausamiga.​—1 Tupu 12:26-33.

O nei mea na faia e tagata Isaraelu na foliga mai e lelei. Auā sa latou faia nei gaoioiga uma ma le manatu e tapuaʻi ai i le Atua ma faafiafia o ia. Ae na faaalia i fetalaiga a le Atua e ala mai i le perofeta o Amosa ma isi perofeta, lona finagalo e faatatau i na gaoioiga. Na fetalai le Atua i le Malaki 3:6: “O aʻu o Ieova; ou te lē liliu lava.” Pe e tatou te lē iloa mai ai i inei, faalogona o le Atua e tusa ai o le faamanatuina o le Kerisimasi?

E toʻatele ua filifili e faamamao mai i le faamanatuina o le Kerisimasi, ina ua latou iloiloina faamatalaga moni o loo taʻua i luga. Peitaʻi, ua latou maua le fiafia ma le faamalieina moni, i le faaalu o lo latou taimi e fiafia ai ma uō ma aiga, ma fesoasoani i tagata matitiva i so o se taimi o le tausaga.











^ (Luka 22:19) Ua ia tago foʻi i le areto, ua fai le faafetai, ua vaevae ma avatu iā i latou, ma faapea atu: “O le faatusa lenei o loʻu tino ou te avatu mo outou. Ia faia pea lenei mea e fai ma faamanatuga iā te aʻu.”



^ (Amo. 5:21) Ua ou ʻinoʻino, ua ou teena a outou tausamiga, ma ou te lē fiafia foʻi i le manogi o a outou fonotaga paia.



^ (Amo. 5:23) Ia aveese mai iā te aʻu le taalili o au pese; ia aua neʻi ou faalogo foʻi i le leo mālie o au meafaifaaili e iai uaua.



^ (1 Tu. 12:26-33) Ua faapea ifo Ierepoamo i lona loto: “A nei e toe foʻi atu le malo i le aiga o Tavita. 27 Afai e faaauau pea ona ō aʻe lenei nuu e fai taulaga i le fale o Ieova i Ierusalema, ona liliu lea o loto o lenei nuu e toe foʻi atu i lo latou alii o Reopoamo le tupu o Iuta; ona latou fasiotia lea o aʻu, ae toe foʻi atu iā Reopoamo le tupu o Iuta.” 28 Mulimuli ane, ona filifili lea o le tupu ma faia ni tamaʻi povi poʻa auro se lua, ua faapea atu i le nuu: “E faigatā tele mo outou ona ō aʻe i Ierusalema. Isaraelu e, o lo outou Atua lenei na aveina aʻe outou mai i le nuu o Aikupito.” 29 Ona ia tuu lea o le tasi i Peteli, ae tuu le isi i Tanu. 30 Na avea lenei mea ma agasala, ma ua ō atu foʻi le nuu e tutū i luma o le tamaʻi povi i Tanu. 31 Ua ia faia se fale mo mea maualuluga, ma faia foʻi tagata lautele o ē e lē o le fanauga a Levi, e avea ma ositaulaga. 32 Ua faia e Ierepoamo o le tausamiga i le masina lona valu i le aso lona sefulu lima o le masina, e pei o le tausamiga sa faia i Iuta, ua ia faia ai o taulaga i luga o le fata faitaulaga na ia faia i Peteli, e fai ai taulaga i tamaʻi povi poʻa na ia faia; ua ia tofia foʻi ositaulaga o mea maualuluga na ia faia i Peteli. 33 Ua ia faia foʻi taulaga i luga o le fata faitaulaga na ia faia i Peteli, i le aso sefulu lima o le masina lona valu, i le masina na ia filifilia i lona loto; na ia faia foʻi se tausamiga mo le fanauga a Isaraelu, ma faia taulaga i luga o le fata faitaulaga e faamū ai taulaga.



^ (Mala. 3:6) “Auā o aʻu o Ieova; ou te lē liliu lava. O outou foʻi o le fanauga a Iakopo; e leʻi oo mai lo outou iʻuga.









[image: O loo finau se tinā ma lana tama tama]




“O le Tofā Mamao o le Tagata, e Faagesegese ai Lona Ita”


Na faamālōlō le faiaʻoga o se ʻautaaalo ona o le lē pulea o lona ita.

O loo faalii se tamaitiiti ona ua lē faia le mea na manaʻo ai.

Na tauupu se tinā ma lana tama, ona e leʻi tapenaina lona potu.






UA TATOU vāai uma lava i se tagata ae ita, ma e iai foʻi taimi e tatou te feita ai. E ui e tatou te iloa o le ita o se uiga e tatau ona ʻalofia, ae o nisi taimi e tatou te manatu ai e iai māfuaaga tatau e ita ai, aemaise pe a faia e se tasi se gaoioiga e lē fetaui. Ua taʻua i se tusi a se faalapotopotoga i Amerika e suʻesuʻeina le mafaufau (American Psychological Association), “o le ita o se uiga faaletagata e masani ai, ma e lelei.”

E ono foliga mai e saʻo lenā manatu, pe a fua i upu a le aposetolo o Paulo. I le iloaina e iai taimi e tatou te feita ai, na faapea mai o ia: “Pe a outou ita, aua neʻi agasala ai, aua neʻi goto le lā o tumau pea lo outou ita.” (Efeso 4:26) Afai o le tulaga lenā, pe e talafeagai la ona faapasae aʻe lou ita, pe e tatau ona pulea?






PE E TATAU ONA E ITA?


Ina ua taʻua e Paulo lenā fautuaga e faatatau i le ita, atonu sa ia manatunatu i upu a le faisalamo: “Pe a outou atuatuvale, aua neʻi agasala ai. Ia outou fai ifo i o outou loto i luga o o outou moega, ma ia fifilemu.” (Salamo 4:4) O le ā le uiga o upu faagaeeina a Paulo? Na ia faamatala atili mai: “Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma.” (Efeso 4:31) O loo faalaeiau i inei e Paulo Kerisiano ia ʻalofia le lē puleaina o le ita. Na taʻua atili i le tusi a le American Psychological Association: “Ua iloa mai i se suʻesuʻega, o le faapasae o le ita e atili ai ona ita ma lē fiafia, ma e lē fesoasoani iā te oe . . . e foʻia ai le faafitauli.”

E faapefea ona tatou “tuu” le ita ma ona aafiaga leaga? Na tusi le tupu poto o Isaraelu anamua o Solomona: “O le tofā mamao o le tagata, e faagesegese ai lona ita, ma e matagofie foʻi lona lē manatua o le agaleaga.” (Faataoto 19:11) E faapefea i le “tofā mamao o le tagata” ona fesoasoani iā te ia pe a oso aʻe lona ita?






LE AUALA E FAAGESEGESE AI E LE TOFĀ MAMAO LE ITA


O le tofā mamao, o le tomai lea e malamalama lelei ai i se mea o loo tupu, faapea āuga o se gaoioiga. E faapefea ona fesoasoani lenā uiga iā i tatou pe a faatigā mai se isi?

E ono mapuna aʻe lo tatou ita pe a vaaia ni faiga lē tonu. Peitaʻi, pe a lolo atu i o tatou faalogona ma tali atu i se auala sauā, e tatou te ono afāina ai pe aafia ai foʻi isi. E pei o se afi ua sasao aʻe ma mū ai se fale, e faapena foʻi pe a lē pulea lo tatou ita, e faaleagaina ai lo tatou talaaga ma faiā ma isi, aemaise le Atua. Pe a e lagona ua e ita, ia mafaufau lelei i le tulaga ua tulaʻi mai ma le iʻuga e ono oo i ai pe a faapasae atu lou ita. O le malamalama lelei i le mea o loo tupu, o le a fesoasoani e pulea ai o tatou faalogona.

Na sao mai le tupu o Tavita, o le tamā o Solomona, mai le nofosala i le faamasaatoto iā Napalu, ina ua malamalama i le tulaga o loo tupu. Na puipuia e Tavita ma ona tagata lafu mamoe a Napalu i le toafa o Iutaia. Ina ua oo i le taimi e sele ai fulufulu o mamoe, sa talosaga atu Tavita iā Napalu mo ni meaʻai. Ae na tali mai Napalu: “Po ou te avatu ea aʻu meaʻai, o vai, o aano o manu ua fasia mo ē e sele fulufulu o aʻu mamoe, ma foaʻi atu i tagata ou te lē iloa po o fea e latou te ō mai ai?” E ese le tigā o nei faaupuga! Ina ua faalogo Tavita i na faamatalaga, ona ō atu lea ma ana tagata e tusa ma le toʻafā selau, ina ia fasiotia Napalu ma tane uma o lona aiga.​—1 Samuelu 25:4-13.

Ina ua faalogo Apikaila le avā a Napalu i le mea na tupu, sa alu atu loa e faafetaui Tavita. Ina ua feiloaʻi ma Tavita ma ana tagata, sa faapaʻū i ona vae ma faapea atu: “Seʻi e faafofoga mai faamolemole i lau teine pologa a o tautala atu iā te oe, ma faafofoga mai i upu a lau teine pologa.” Ona ia faamatala atu lea iā Tavita le valea o Napalu, ma faailoa atu āuga o le a oo i ai pe a ia tauimasui ma faia le faamasaatoto.​—1 Samuelu 25:24-31.

O le ā na iloa e Tavita mai i upu a Apikaila, ma ʻalofia ai se faalavelave mataʻutia? Muamua, na iloa ai e Tavita o le natura lava o Napalu e valea, ma lona lua, na iloa ai e Tavita o le a ia nofosala i le toto pe a ia tauimasui. I le pei o Tavita, atonu e iai se taimi e te matuā ita ai lava. O le ā e tatau ona e faia? Na faapea mai se tusitusiga a le Mayo Clinic i le auala e pulea ai le ita: ʻIa faitau sekone e 10 ma mānava tele i totonu.’ Ioe, ia mafaufau lelei po o le ā le pogai o le faafitauli, ma po o ā āuga e ono iʻu iai au gaoioiga. Ia faagesegese pe faateʻa e le tofā mamao lou ita.​—1 Samuelu 25:32-35.

E toʻatele tagata ua taulau i le puleaina o lo latou ita. Na faamatala e Sebastian, o se pagota e 23 tausaga i se falepuipui i Polani, ua mafai nei ona ia pulea lona ita ma faalogona lē lelei, e ala i le suʻesuʻeina o le Tusi Paia. Na ia taʻua: “E muamua lava ona ou mafaufau i le faafitauli, ona ou taumafai lea e faatatau fautuaga a le Tusi Paia. Ua ou iloa ai o le Tusi Paia o le tusi taʻiala sili.”



[image: O se tinā ma lana tama tama o loo fai se la talanoaga manaia]

O le faatatauina o fautuaga a le Tusi Paia e mafai ona pulea ai ou faalogona lē lelei





O le mea foʻi lenā sa faia e Setsuo. Na ia faapea mai: “E masani ona ou avaavau i isi i le galuega pe a ou ita. Ae o lea ua ou suʻesuʻeina le Tusi Paia, o lea, nai lo o le avaavau atu, ou te fesili muamua ifo: ʻO ai e sesē? Pe e lē o aʻu le pogai o le faafitauli?’” O le mafaufau i na fesili na faagesegese ai lona ita, ma mafai ai ona pulea ona faalogona lē lelei.

E malolosi faalogona ita, ae e sili atu ai ona malosi aafiaga o fautuaga mai i le Tusi Paia. Pe a faatatau fautuaga atamai o le Tusi Paia ma tatalo mo le fesoasoani a le Atua, o le a mafai foʻi e le tofā mamao ona faagesegese pe pulea lou ita.









^ (Efe. 4:26) Pe a outou ita, aua neʻi agasala ai, aua neʻi goto le lā o tumau pea lo outou ita,



^ (Sala. 4:4) Pe a outou atuatuvale, aua neʻi agasala ai. Ia outou fai ifo i o outou loto i luga o o outou moega, ma ia fifilemu. Selā.



^ (Efe. 4:31) Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma.



^ (Faata. 19:11) O le tofā mamao o le tagata, e faagesegese ai lona ita, ma e matagofie foʻi lona lē manatua o le agaleaga.



^ (1 Samu. 25:4-13) Ua faalogo Tavita mai i le toafa o loo sele e Napalu fulufulu o ana mamoe. 5 Ona aauina atu lea e Tavita o tauleleʻa e toʻasefulu, ua faapea atu Tavita i tauleleʻa: “Inā ō aʻe ia i Karamelu, ma ia outou ō atu iā Napalu, ma fesili atu iā te ia i loʻu igoa, po o faapefea mai o ia. 6 Tou te faapea atu i loʻu uso, ‘Ia e manuia, ia manuia lou aiga, ma ia manuia foʻi mea uma ua iā te oe. 7 O lea ua ou faalogo o loo iā te oe o ē e sele fulufulu o mamoe. Sa faatasi au leoleo mamoe ma i matou. Matou te leʻi faaleagaina i latou, ma e leʻi iai foʻi sa latou mea na leiloa i aso uma na iai i latou i Karamelu. 8 Ia e fesili i ou tauleleʻa, latou te taʻu atu foʻi iā te oe ina ia e manatu mai ai i oʻu tauleleʻa, auā o se aso lelei lea ua latou ō atu ai. Faamolemole, seʻi e foaʻi ane so o se mea o loo i lou lima i au auauna ma lou atalii o Tavita.’” 9 Ua ō atu tauleleʻa o Tavita ma fai atu iā Napalu o na upu uma i le igoa o Tavita, ona latou faatalitali lea. 10 Ona tali mai lea o Napalu i auauna a Tavita e faapea: “O ai Tavita, o ai foʻi le atalii o Iese? E toʻatele auauna i aso nei ua taʻitasi ma sola ese mai i lona matai. 11 Po ou te avatu ea aʻu meaʻai, o vai, o aano o manu ua fasia mo ē e sele fulufulu o aʻu mamoe, ma foaʻi atu i tagata ou te lē iloa po o fea e latou te ō mai ai?” 12 Ona liliu mai lea o tauleleʻa o Tavita ma ua toe foʻi mai, ua latou ō mai ma taʻu mai iā te ia e tusa ma nei upu uma. 13 Ona fai atu loa lea o Tavita i ona tagata: “Ia taʻitasi le tagata ma fusi i lana pelu!” Ona taʻitasi lea o i latou ma fusi i lana pelu, ua fusi foʻi e Tavita lana pelu; ua latou ō atu ma mulimuli atu iā Tavita, e tusa ma le toʻafā selau tagata, ae e toʻalua selau tagata na faamuli i a latou mea.



^ (1 Samu. 25:24-31) Ua ia faapaʻū i ona vae ma faapea mai: “Loʻu alii e, ia i luga iā te aʻu lenei sesē; ma seʻi e faafofoga mai faamolemole i lau teine pologa a o tautala atu iā te oe, ma faafofoga mai i upu a lau teine pologa. 25 Faamolemole, aua neʻi uaʻi atu le loto o loʻu alii i lenei tagata lē aogā o Napalu, auā e faapei o lona igoa, e faapena lava o ia. O Napalu lona igoa, e valea lava o ia. A o aʻu lau teine pologa, ou te leʻi iloa tauleleʻa a loʻu alii na e aauina atu. 26 O lenei loʻu alii e, o loo soifua Ieova, o loo soifua foʻi oe, ua taofia oe e Ieova mai i lou nofosala i le toto, ma e tauimasui atu ai i lou lava lima. O lea, ia pei o Napalu ou fili, ma i latou uma e saʻili e agaleaga i loʻu alii. 27 O lenei foʻi, o le meaalofa lenei ua aumai e lau auauna fafine i loʻu alii, ia avatu i tauleleʻa o loo mulimuli mai i loʻu alii. 28 Faamolemole, ia e faamagalo le solitulafono a lau teine pologa, auā e faia lava e Ieova mo loʻu alii se aiga e tumau, auā na tau e loʻu alii taua a Ieova; e lē maua foʻi se mea leaga iā te oe i ou aso uma. 29 Pe a tulaʻi mai se tagata e tulituliloa iā te oe, ma saʻili ina ia faaumatia lou ola, e puipuia lava e Ieova lou Atua le ola o loʻu alii, e pei ona puipuia e se tasi o mea tāua i se ato; a o le ola o ou fili, e sasau atu e ia e pei o se maa mai i le maatā. 30 Ia faia e Ieova i loʻu alii o mea lelei e tusa ai o mea uma ua ia fetalai mai ai, e na te tofia foʻi oe e avea ma taʻitaʻi o Isaraelu. 31 Loʻu alii e, aiseā e te faia ai le mea e te toe salamō mulimuli ane ai, pe a e sasaa fua le toto o le tagata e lē sala, ma e tauimasui atu ai i lou lava lima? E faia lava e Ieova le mea lelei i loʻu alii, a ia e manatua mai lau teine pologa.”



^ (1 Samu. 25:32-35) Ona fai atu lea o Tavita iā Apikaila: “Faafetai iā Ieova le Atua o Isaraelu, o lē na auina mai oe i le aso nei e faafetaiaʻi iā te aʻu! 33 Faafetai i lou mafaufau lelei, faafetai foʻi iā te oe o lē ua taofia aʻu i lenei aso mai i le nofosala i le toto, ma ou tauimasui atu i loʻu lava lima. 34 O loo soifua Ieova le Atua o Isaraelu, o lē na taofia aʻu mai i le faia o se mea leaga iā te oe, auā pe ana e lē faavavevave e faafetaiaʻi iā te aʻu, e mautinoa lava e leai se tagata o Napalu e totoe o lē e tulaʻi i le aupā, seʻia oo i le taeao.” 35 Ona talia lea e Tavita mai i lona lima o mea na ia aumai iā te ia, ma faapea atu iā te ia: “Inā alu ia ma le filemu i lou fale. Vaai, ua ou faalogo atu i au upu, ma o le a ou mafaufau alofa iā te oe.”









[image: O loo aitalafu mai e se tamāloa se tupe mai i se isi]




Pe e Tatau Ona Ou Aitalafu Tupe?


“O le aitalafu e tai pei o se faaipoipoga, ae o le toe totogiina atu e tai pei o loo faavauvau.”​—O se alagāupu i le gagana Swahili.








O LENEI alagāupu ua masani ai tagata i Aferika i Sasaʻe, ma ua faaalia mai ai le manatu o loo iai i le toʻatele o tagata i le lalolagi. Pe e faapena ou faalogona e faatatau i le aitalafuina o tupe mai i sau uō po o se isi? E ui e foliga mai e lelei le aitalafu i nisi taimi, ae pe e talafeagai lea faiga? O ā ni lamatiaga o le aitalafu?

Ua faailoa mai foʻi i se isi alagāupu i le gagana Swahili le lamatiaga o le aitalafu. Ua faapea mai: “O le aitalafu ma le nonō atu e faaleagaina ai se faigāuō.” E tusa pe e iai ni māfuaaga talafeagai na faia ai e se tasi se aitalafu, ma sa iai sana auala e toe totogi atu ai, ae e iai lava tulaga lē faatalitalia e ono tulaʻi mai. O se faataʻitaʻiga, e ono lē fiafia lē e ana le tupe pe afai ua mavae le aso na tatau ona totogi atu ai, ae e leʻi totogiina atu lava. O le a tulaʻi mai ni feeseeseaʻiga i le va o lē e ana le tupe ma lē na aitalafu, ma e ono aafia ai foʻi o la aiga. O lea, talu ai o le faia o aitalafu e ono iʻu ai ina feeseeseaʻi ma isi, e ao la ona tatou taumafai e ʻalofia le faia o ni aitalafu.

O le aitalafu o tupe e mafai foʻi ona aafia ai le faiā a se tasi ma le Atua. E faapefea? Ua taʻua i le Tusi Paia, o sē e aitalafu ae e lē manaʻo e toe totogi atu le tupe, o ia o se tagata amioleaga. (Salamo 37:21) O loo taʻua manino foʻi i le Faataoto 22:7: “E fai ma auauna le tagata aitalafu i le tagata na nonō mai ai.” E tatau ona iloa e le tagata o loo aitalafu, e faatoʻā saʻoloto o ia pe a uma ona totogi atu le tupe. Ua faapea mai se isi alagāupu faa-Aferika: “Pe a e aitalafuina vae o se tagata, e te mulimuli lava i le mea e taʻitaʻi ai oe e lenā tagata.” O lona uiga, e lē pule lē na aitalafu i le mea e fai, ae e tatau ona mulimuli i le maliega na faia ma lē e ana le tupe.

O lea la, e ao ona totogi muamua aitalafu ina ia ʻalofia ai feteenaʻiga. O le faaputuputu o aitalafu e iʻu ai i le soona popole, lē lelei le moe, galue ovataimi, misa i va o ulugalii, malepelepe aiga, ma molia i le tulafono. E atamai tele la le fautuaga i le Roma 13:8: “Aua neʻi o outou nofo aitalafu i se tagata ae e tau lava o le alofa o le tasi i le isi.”






PE E AO ONA OU AITALAFU?


E tusa ai o nei manatu na iloiloina, e tāua tele ona faaeteete pe a faia aitalafu. Ia fesili ifo: Po o manaʻomia moni lava ona ou faia se aitalafu? Po o oʻu aitalafu ina ia tausia ai loʻu aiga? Pe e māfua ona o loʻu matapeʻapeʻa, ma manaʻo ia maua mea ou te lē o gafatia? O le mea moni, e sili atu le lotomalie i mea ua mafai ona e maua.

E moni e iai lava tulaga lē maʻalofia e tulaʻi mai ma e ono manaʻomia ai ona faia se aitalafu. Peitaʻi, e tatau lava i lē ua mafaufau e fai se aitalafu ona gaoioi ma le faamaoni. E faapefea?

Muamua, ia aua neʻi o tatou faaaogāina se tasi ona e faapea e tamaoaiga atu nai lo o isi. Ia ʻalofia le manatu e tatau i ē e tamaoaiga ona fesoasoani mai iā i tatou i le itu tautupe, ma e lē afāina pe a tatou lē totogiina atu a latou tupe. E lē tatau ona tatou matauʻa i olaga o i latou e foliga mai o loo maua mea.​—Faataoto 28:22.

Peitaʻi, ia faamautinoa e vave ona toe totogi atu lau aitalafu. Afai e lē taʻuina mai e lē e ana le tupe se aso e manaʻomia ona totogi ai le aitalafu, ia tausolomua oe e taʻu atu se aso patino ma ia tausisi i au upu. E lelei foʻi ona iai se lua maliega tusitusia ina ia ʻalofia ai le feeseeseaʻi o manatu. (Ieremia 32:9, 10) Afai e mafai, ia e alu saʻo i le tagata e ana le tupe e totogi i ai ma faafetai i ai. O le faaalia o le faautauta i le totogiina o lau aitalafu o le a maua ai ni faiā lelei. Na fetalai Iesu i lana Lauga i le Mauga: “A ia avea la outou upu o le Ioe, ia Ioe; ma le Leai, ia Leai.” (Mataio 5:37) E lē gata i lea, ia manatua le Tulafono Faaauro: “O lenei, o mea uma tou te mananaʻo e faia mai e tagata iā te outou, ia faapea lava ona outou faia iā i latou.”​—Mataio 7:12.






TAʻIALA AOGĀ MAI I LE TUSI PAIA


Ua aumaia i le Tusi Paia se vaifofō faigofie pe afai ua tatou mananaʻo e aitalafu se tupe. Ua taʻua i le 1 Timoteo 6:6: “E moni, e tele mea e maua mai le faamaoni i le Atua ma le lotomalie.” I nisi faaupuga, o le iai o se uiga lotomalie, o le auala sili lea e ʻalofia ai āuga tigā ona o le faia o aitalafu. Peitaʻi, e lē faigofie ona maua le lotomalie i lenei lalolagi ua tumu i tagata e mananaʻo e vave faamalie o latou manaʻoga. O i inā la e manaʻomia ai le “faamaoni i le Atua.” I le ā le itu?

O se faataʻitaʻiga, na faaamuia se ulugalii i Asia i tagata na maua o latou lava fale. O lea na la filifili ai e faatau so la fale e faaaogā ai la laʻua teugātupe, faapea tupe na nonō mai i le faletupe ma o la tauaiga. Peitaʻi, e leʻi umi ae o la lagona le mamafatū o le avega o le totogiina o aitalafu. Na alu uma lo la taimi e galulue ovataimi ai ma lē maua ai se mafutaga ma le la fanau. Na faapea mai le tane: “Na ou lagona e pei o loo oʻu tauaveina se maa telē i loʻu ulu, ona o le popole, mafatia ma le lē lava o le moe. Na matuā mamafatū la ma avega.”

“O le iai o se vaaiga faaleagaga e tusa ai o meafaitino, o le a avea lea o se puipuiga”



Mulimuli ane, na manatua e lenei ulugalii upu o loo i le 1 Timoteo 6:6, ma filifili loa e faatau ese atu le fale. Na faatoʻā uma ona totogi a la aitalafu ina ua mavae le lua tausaga. Na aʻoaʻoina e lenei ulugalii se lesona mai i le mea na tupu ma faapea mai: “O le iai o se vaaiga faaleagaga e tusa ai o meafaitino, o le a avea lea o se puipuiga.”

Ua masani le toʻatele i le alagāupu a le gagana Swahili lea na taʻua i le amataga. Peitaʻi, e lē o taofia ai tagata mai i le faia o aitalafu. E tusa ai o mataupu silisili o le Tusi Paia na tatou iloiloina, e atamai tele ona tatou manatunatu loloto i le fesili lenei, Pe e tatau ona ou aitalafu tupe?









^ (Sala. 37:21) E aitalafu e le tagata amioleaga mea, ae e lē toe totogiina atu, Ae e alofa le tagata amiotonu ma foaʻi atu meaalofa.



^ (Faata. 22:7) E pule le tagata mauʻoa i ē e itiiti a latou mea, e fai ma auauna le tagata aitalafu i le tagata na nonō mai ai.



^ (Roma 13:8) Aua neʻi o outou nofo aitalafu i se tagata ae e tau lava o le alofa o le tasi i le isi; auā o lē ua alofa i lona tuaoi, ua usiusitaʻi o ia i le tulafono.



^ (Faata. 28:22) O le tagata e matauʻa e tauivi malosi i le saʻilia o oloa tāua, ae e na te lē iloa o le a iʻu ina mativa lava o ia.



^ (Iere. 32:9, 10) Ona ou faatau ai lea mai iā Hanameali le atalii o le uso o loʻu tamā o le fanua o loo i Anatota. Na ou fuaina atu iā te ia o tupe, e fitu sekeli ma sekeli siliva e sefulu. 10 Ona ou tusia lea i se tusi ma faamaufaailogaina, na ou aumaia foʻi ni molimau a o oʻu fuaina tupe i le fua.



^ (Mata. 5:37) A ia avea la outou upu o le Ioe, ia Ioe; ma le Leai, ia Leai; o ni upu e sili i na upu e mai i lē o leaga.



^ (Mata. 7:12) “O lenei, o mea uma tou te mananaʻo e faia mai e tagata iā te outou, ia faapea lava ona outou faia iā i latou. Auā o le uiga lenei o le Tulafono ma le ʻau Perofeta.



^ (1 Timo. 6:6) E moni, e tele mea e maua mai le faamaoni i le Atua ma le lotomalie.



^ (1 Timo. 6:6) E moni, e tele mea e maua mai le faamaoni i le Atua ma le lotomalie.








TALIINA FESILI FAALE-TUSI PAIA




E faapefea ona aʻoaʻo fanau ina ia alolofa i le Atua?




[image: O loo aʻoaʻo e se mātua lana tama e faaaogā ai lesona mai le foafoaga]

Ia faaaogā mea e aʻoaʻoina mai i le foafoaga, e fesoasoani ai i lau fanau ia iloa ma alolofa i le Atua





E faatoʻā mafai ona alolofa lau fanau i le Atua, pe a latou iloa ni faamaoniga o loo soifua moni o ia, ma e alofa mai iā i latou. Ina ia alolofa i le Atua, e tatau ona latou iloa o ia. (1 Ioane 4:8) O se faataʻitaʻiga, e ao ona latou iloa tali o fesili nei: Aiseā na faia ai e le Atua le tagata? Aiseā ua lē taofia ai e le Atua mafatiaga? O le ā o le a faia e le Atua mo tagata i le lumanaʻi?​—Faitau le Filipi 1:9.

Ina ia fesoasoani i lau fanau e alolofa i le Atua, e tatau ona e faaalia atu iā i latou e te alofa i le Atua. Pe a latou mātauina lenā tulaga, o le a latou mulimuli foʻi i lau faaaʻoaʻoga.​—Faitau le Teuteronome 6:5-7; Faataoto 22:6.






E faapefea ona e pāʻia loto o lau fanau?


E matuā malosi le Afioga a le Atua. (Eperu 4:12) O lea, ia aʻoaʻo lau fanau i aʻoaʻoga faavae o le Tusi Paia. Ina ia pāʻia e Iesu loto o tagata, sa ia fai atu ni fesili, faalogologo lelei, ma faamatala atu Tusitusiga Paia. E mafai foʻi ona e faaaʻoaʻo i le auala na faia e Iesu, pe afai e te manaʻo e pāʻia loto o lau fanau.​—Faitau le Luka 24:15-19, 27, 32.

E lē gata i lea, o loo iai tala i le Tusi Paia i le auala na feutagaʻi ai le Atua ma tagata, ma e mafai ona fesoasoani i lau fanau e iloa ai le Atua ma alolofa iā te ia. O loo maua lomiga e fesoasoani i lau fanau i le Initaneti i le www.jw.org/sm.​—Faitau le 2 Timoteo 3:16.







Mo nisi faamatalaga tagaʻi i le mataupu e 14 o lenei tusi, O ā Aʻoaʻoga Moni a le Tusi Paia?, lomia e Molimau a Ieova

O loo maua i le www.jw.org/sm





^ (1 Ioa. 4:8) O lē e lē alofa, e na te lē iloa le Atua, auā o le Atua o le alofa lava ia.



^ (Fili. 1:9) O le mea lenei ua faaauau ai ona ou tatalo, ina ia faatuputeleina lo outou alofa i le poto saʻo ma le faautaga loloto;



^ (Teu. 6:5-7) Ia e alofa atu foʻi iā Ieova lou Atua ma lou lotoatoa, ma lou ola atoa, ma lou malosi atoa. 6 Ia teu i lou loto upu ia ua ou poloaʻi atu ai iā te oe i le asō; 7 ia e matuā aʻoaʻo soo ai i lau fanau,* ia e tautala ai pe a e nofo i lou fale, pe a e savali i le ala, pe a e taoto pe a e tulaʻi foʻi.

I le gagana Eperu, o “lou atalii.”


^ (Faata. 22:6) Ia aʻoaʻo le tama e tusa ma le ala saʻo; a oo ina toeaina lava e lē liliuese ai o ia.



^ (Epe. 4:12) Auā o loo ola le afioga a le Atua ma e matuā malosi foʻi, e sili atu lona maʻai i lo o le pelu e faatau maʻai ona itu, ma e ati e oo lava i le vaevaeina o le tino ma le agaga, o gaugātino ma aano o ivi, e mafai foʻi ona faamasino i manatu ma faanaunauga o le loto.



^ (Luka 24:15-19) A o felafolafoaʻi ma talatalanoa i laʻua, ona faalatalata atu lea o Iesu ma savavali faatasi ma i laʻua; 16 ae e leʻi mafai ona la iloa o ia. 17 Ua fetalai atu o ia: “O ā ea mea o lua talatalanoa i ai a o lua savavali?” Ona tutū lea ma o la mata ua faanoanoa. 18 Ua tali mai le tasi e igoa iā Kaleopa: “Po o oe o se tagata ese i Ierusalema ua e lē iloa ai mea ua tutupu i nei aso?” 19 Ua fesili atu o ia: “O ā mea?” Ua la fai mai: “O mea e faatatau iā Iesu le Nasareta, o le perofeta na faia galuega ma upu mamana i luma o le Atua ma tagata,



^ (Luka 24:27) Ona ia faamatala atu lea o mea o i Tusitusiga Paia e faatatau iā te ia, e amata mai i tusi a Mose ma le ʻau Perofeta.



^ (Luka 24:32) A ua fai atu le tasi i le isi: “Pe e leʻi mū ea o ta loto a o fetalai mai o ia iā i taʻua i le auala, ma faamatala mai Tusitusiga Paia?”



^ (2 Timo. 3:16) O Tusitusiga Paia uma e mai i le agaga o le Atua,* ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu,

I le gagana Eleni, ua “mānava le Atua.”

^ ***bh itu. 195-itu. 197 Le Uiga o le Suafa o le Atua ma le Auala e Taʻu Ai***
FAAOPOOPOGA
Le Uiga o le Suafa o le Atua ma le Auala e Taʻu Ai
O FAAPEFEA ona faaliliuina i lau Tusi Paia le Salamo 83:18? O le faaliliuga lenei, O le Tusi Paia—O le Faaliliuga a le Lalolagi Fou: “Ina ia iloa ai e tagata o oe e ou le suafa o Ieova, e na o oe lava o Lē e Silisili Ese i le lalolagi uma.” E faapena foʻi faaliliuga a isi Tusi Paia. Peitaʻi, ua aveesea i le tele o Tusi Paia le suafa o Ieova, ma suia i le “Alii.” Ae o le ā tonu e tatau ona iai i lenei mau, po o se taʻu, faalupega po o le suafa o Ieova?
O loo taʻua i lenei mau se suafa. I le uluaʻi gagana Eperu lea na tusia ai le tele o tusi o le Tusi Paia, o loo iai lea suafa mataʻina. O le auala lenei o loo sipela ai i mataʻitusi Eperu יהוה (YHWH). A faa-Samoa o “Ieova.” Pe e na o le tasi lava le mau o le Tusi Paia e iai lenei suafa? E leai. I uluaʻi tusi o le Tusi Paia na tusia i le gagana Eperu, e toetoe lava 7,000 taimi o loo taʻua ai le suafa o Ieova.
O le ā le tāua o le suafa o le Atua? Ia manatu i le tatalo a le Alii na fofogaina e Iesu Keriso. E faapenei lona amataga: “Lo matou Tamā e o i le lagi, ia faapaiaina lou suafa.” (Mataio 6:9) Na tatalo mulimuli ane Iesu i le Atua: “Loʻu Tamā e, ia faamamaluina lou suafa.” Ona tali mai lea o le Atua mai le lagi: “Ua ou faamamaluina loʻu igoa, ma ou toe faamamaluina ai.” (Ioane 12:28) E manino mai la, e tāua tele le suafa o le Atua. Aiseā la ua aveesea ai e nisi tagata faaliliu lenei suafa mai le Tusi Paia ae suia i taʻu po o faalupega?
E aliali mai e lua ni māfuaaga autū. Muamua, ua manatu le toʻatele o tagata e lē tatau ona taʻua lenā suafa, auā e leai se tasi i aso nei e iloa le auala saʻo na faaleo ai muamua. Na tusia le uluaʻi gagana Eperu e aunoa ma ni vaueli. O lea la, e leai se tagata i aso nei e mautinoa atoatoa i le auala na faaleo ai le YHWH e tagata i le taimi na tusia ai le Tusi Paia. Po o lona uiga la, e lē tatau ona tatou taʻua le suafa o le Atua? A o tusia le Tusi Paia, e foliga mai na faaleoina le suafa o Iesu o Yeshua po o Yehoshua, ae e lē o mautinoa e se tagata. Peitaʻi, e eseese auala ua faaleoina ai e tagata i le lalolagi aoao le suafa o Iesu, e faalagolago i le gagana a le tagata. E lē iloa le auala na faaleo ai i le uluaʻi senituri le suafa o Iesu, peitaʻi ane, e masani lava ona taʻua e tagata le suafa o Iesu i aso nei. E faapena foʻi pe a e faimalaga atu i atunuu mamao, e lē taumatea e ono ese le auala e faaleo ai lou igoa. O lea la, o le lē mautinoa i le faaleoina muamua o le suafa o le Atua, e lē o se māfuaaga lenā e lē taʻua ai lona suafa.
O le māfuaaga lona lua mo le aveeseina o le suafa o le Atua mai le Tusi Paia, ona o se tū ua loa ona iai a tagata Iutaia. Ua talitonu le toʻatele o tagata Iutaia, e lē tatau ona taʻu le suafa o le Atua. Ua iai lenā talitonuga ona o le sesē o le auala na latou faatatauina ai le tulafono lenei a le Tusi Paia: “Aua e te faaaogā ma le lē tatau le suafa o Ieova lou Atua, auā e lē faasaoina e Ieova mai i le faasalaga, o lē e faaaogā ma le lē tatau lona suafa.”—Esoto 20:7.
Ua faasā e lenei tulafono le taʻu fua o le suafa o le Atua. Ae pe e faasā ona taʻua le suafa o le Atua i se auala faaaloalo? E leai. O tane na tusiaina le Tusi Paia Eperu (Feagaiga Tuai), o ni tagata faamaoni na tausia le Tulafono a le Atua lea na tuu atu i le nuu o Isaraelu. Ae na latou taʻua soo le suafa o le Atua. O se faaaʻoaʻoga, na latou faaaofia lenā suafa i le tele o salamo na usuina e tagata tapuaʻi i le Atua. Na faatonuina e Ieova le Atua ona tagata tapuaʻi e valaau atu i lona suafa, ma na usitai i ai ana auauna faamaoni. (Ioelu 2:32; Galuega 2:21) O lea la, e masani Kerisiano i aso nei e taʻu faaaloalo le suafa o le Atua, e pei foʻi ona faia e Iesu.—Ioane 17:26.
Ina ua suia e tagata faaliliu o le Tusi Paia le suafa o le Atua i taʻu, e matuiā le mea sesē ua latou faia. Ua aliali mai ai o le Atua e aunoa o ia ma ni ona uiga māfana, peitaʻi ua timaʻi mai le Tusi Paia ina ia tatou “mafuta vavalalata atu” iā Ieova. (Iakopo 4:8) Seʻi mafaufau i sau uō mamae. Pe e māfana sa oulua mafutaga pe afai e te lē iloa lona igoa? E faapefea ona mafuta vavalalata tagata i le Atua, pe afai e lē iloa le suafa o le Atua, o Ieova? E lē gata i lea, a lē taʻua e tagata le suafa o le Atua, latou te lē iloa le uiga o lona suafa. O le ā le uiga o le suafa o le Atua?
Na faamalamalama atu e le Atua le uiga o lona suafa i lana auauna faamaoni o Mose. Ina ua fesili atu Mose e uiga i le suafa o le Atua, na tali atu Ieova: “E Avea Aʻu ma Lē Ou te Loto i Ai.” (Esoto 3:14) O le faaliliuga lenei a le Tusi Paia a Rotherham: “E avea aʻu ma mea ou te loto i ai.” O lea la, e mafai ona avea Ieova ma so o se mea e manaʻomia ina ia faataunuu ai ana fuafuaga. E mafai foʻi ona faapogaia e Ieova so o se mea e tupu, e tusa ai o ana foafoaga ma ina ia faataunuuina lona finagalo.
Seʻi faapea la e mafai ona avea oe ma so o se mea lava e te loto i ai. O ā mea o le a e faia mo au uō? Afai e maʻi tigāina se tasi o au uō, e mafai ona avea oe o se fomaʻi agavaa e faamālōlōina o ia. Afai e lē lava le seleni a sau uō, e mafai ona avea oe o se tagata maumea e fesoasoani iā te ia. Peitaʻi ane, e iai le mea e gata ai lou malosi. E faapena i tatou uma lava. A o e suʻesuʻeina le Tusi Paia, o le a e maofa i le auala ua avea ai Ieova ma so o se mea lava e moomia ina ia faataunuu ai lona finagalo. E finagalo malie o ia e faaaogā lona mana e fesoasoani ai i tagata e alolofa iā te ia. (2 Nofoaiga a Tupu 16:9) O tagata e lē iloa le suafa o Ieova, latou te lē iloa ona uiga matagofie.
E manino le mata o le vai, e tatau ona iai le suafa o Ieova i le Tusi Paia. O le iloa o le uiga o lenā suafa ma taʻua lenā suafa i la tatou tapuaʻiga, e fesoasoani ina ia tatou faalatalata atili ai i lo tatou Tamā o i le lagi, o Ieova.
[Faaopoopoga i lalo]
Ina ia maua nisi faamatalaga i le uiga o le suafa o le Atua ma māfuaaga e ao ai ona faaaogā i le tapuaʻiga, tagaʻi i le itulau e 8-11 o le tusi Faalatalata Atu iā Ieova, lomia e Molimau a Ieova. Tagaʻi foʻi i le Faaopoopoga A4 i le lomiga ua toe teuteuina o le New World Translation, ma le Faaopoopoga 1 o le Faaliliuga a le Lalolagi Fou.
[Ata i le itulau 195]
O le suafa o le Atua i mataʻitusi Eperu









^ ***bh itu. 164-173 Ia Faalatalata i le Atua i le Tatalo***
MATAUPU E SEFULU FITU
Ia Faalatalata i le Atua i le Tatalo
Aiseā e ao ai ona tatou tatalo i le Atua?
O ā mea e tatau ona tatou faia ina ia faafofoga mai le Atua iā i tatou?
E faapefea ona tali mai le Atua i a tatou tatalo?
E MATUĀ laʻitiiti lava le lalolagi pe a fua i le telē o le vateatea. O le mea moni, i le silasila a Ieova “o Lē na faia le lagi ma le lalolagi,” o atunuu e tusa i latou ma sina vai e sisina ifo mai i le pakete. (Salamo 115:15; Isaia 40:15) E ui i lea, ua faapea mai le Tusi Paia: “E latalata Ieova iā i latou uma e valaau atu iā te ia, o i latou uma e valaau atu iā te ia ma le faamaoni. E faia e ia o mea e mananaʻo ai i latou o ē e matataʻu iā te ia, e faafofoga foʻi o ia i a latou alaga.” (Salamo 145:18, 19) Maʻeu se manatu ofoofogia! O loo latalata mai iā i tatou Lē na faia mea uma lava, ma e faafofoga mai a o tatou “valaau atu iā te ia ma le faamaoni.” O se faaeaga mamalu le faalatalata i le Atua i le tatalo.
2 Peitaʻi, a tatou mananaʻo e faafofogaina e Ieova a tatou tatalo, e tatau ona tatalo atu iā te ia e tusa ma lona finagalo. E lē mafai ona tatou faia lenā mea seʻi vaganā ai ua tatou malamalama i le aʻoaʻoga a le Tusi Paia i le tatalo. E tāua ona tatou iloa po o ā fa a le Tusi Paia i lenei mataupu, auā o le tatalo e atili ai ona tatou vavalalata atu iā Ieova.
AISEĀ E TATALO AI IĀ IEOVA?
3 O se māfuaaga tāua e ao ai ona tatalo iā Ieova, ona ua ia valaaulia i tatou e tatalo atu iā te ia. Ua timaʻi mai lana Afioga: “Aua neʻi popole i se mea, ae ia faailoa atu o outou manaʻoga i mea uma lava i le Atua, i le tatalo ma le faatoga, atoa ma le faafetai; ona leoleoina ai lea o o outou loto ma mafaufau i le filemu mai i le Atua, e silisili i mea uma lava e manatu i ai, e ala iā Keriso Iesu.” (Filipi 4:6, 7) O lea la, aua tatou te manatu māmā i lenei sauniuniga agalelei, mai le Pule Silisili ese i le aoao o mea!
4 O se isi māfuaaga e ao ai ona tatalo e lē aunoa iā Ieova, auā e faamalosia ai la tatou faiā ma ia. O uō moni e lē seʻiloga e moomia se mea ona talanoa lea. O uō mamae e naunau le tasi i le isi, ma e faamalosia la laʻua faiā pe a fefaasoaaʻi o laʻua manatu, popolega ma faalogona. E faapena foʻi la tatou faiā ma Ieova le Atua. E ala i lenei tusi, ua e iloa ai le tele o aʻoaʻoga a le Tusi Paia e faatatau iā Ieova, o ona uiga ma lona finagalo. Ua e iloa lelei o ia. E mafai ona faailoa atu ou manatu ma faalogona loloto pe a e tatalo i lou Tamā o i le lagi. O le faia faapea, e atili ai ona e latalata atu iā Ieova.—Iakopo 4:8.
O Ā TULAGA E TATAU ONA TATOU AUSIA?
5 Pe e faafofogaina e Ieova tatalo uma lava? Ia manatu i ana fetalaiga i le nuu fouvale o Isaraelu i ona pō o le perofeta o Isaia: “E tusa lava pe tele ni a outou tatalo e fai, ou te lē faalogo atu lava i ai; auā ua tutumu o outou lima i le faamasaatoto.” (Isaia 1:15) O lea la, e mafai ona lē faafofogaina e le Atua a tatou tatalo ona o mea tatou te faia. Ina ia talia e le Atua a tatou tatalo, e iai mea e tatau ona tatou faia.
6 E tāua tele ona tatou faatuatua. (Faitau le Mareko 11:24.) Na tusi le aposetolo o Paulo: “A aunoa ma le faatuatua e lē mafai ona faafiafiaina ai [le Atua], auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia.” (Eperu 11:6) O le faatuatua moni e lē tau ina iloa o loo soifua le Atua, ma e faafofoga o ia i a tatou tatalo ma tali mai. E iloa le faatuatua i a tatou galuega. E tatau ona manino mai lo tatou faatuatua i o tatou olaga i aso faisoo.—Iakopo 2:26.
7 E finagalo foʻi Ieova ina ia lotomaulalo ma faamaoni i latou e faalatalata atu iā te ia i le tatalo. E tele māfuaaga e tatau ai ona tatou lotomaulalo pe a talanoa atu iā Ieova. A maua e tagata le avanoa e talanoa ai i se tupu, palemia po o se peresitene, e latou te talanoa atu i le āva ma le faaaloalo ona o le tulaga maualuga o lea tagata. E tatau la ona sili mamao atu ona tatou faaaloalo a o faalatalata atu iā Ieova! (Salamo 138:6) A fua i ai, o ia “o le Atua, o Lē e ona le malosi uma lava.” (Kenese 17:1) E tatau ona faaali atu i le auala o loo tatou tatalo ai lo tatou lotomaulalo, ma amanaʻia lo tatou tulaga faatauvaa i ona luma. O le lotomaulalo o le a uunaʻia ai i tatou e tatalo ma le faamaoni, ma ʻalofia le tautū i a tatou lava upu.—Mataio 6:7, 8.
8 Ina ia faafofogaina e le Atua a tatou tatalo, e tatau foʻi ona tatou gaoioi e tusa ai ma a tatou tatalo. E finagalo Ieova ina ia tatou faia mea uma e mafai e tusa ai ma a tatou tatalo. O se faaaʻoaʻoga, pe a tatou tatalo, “Ia e foaʻi mai i le aso nei a matou meaʻai mo le asō,” e tatau la ona tatou galulue malosi i so o se galuega tatou te maua. (Mataio 6:11; 2 Tesalonia 3:10) A tatou tatalo mo le fesoasoani ina ia faatoʻilalo se tuʻinanauga o le tino, e tatau ona tatou taumamao mai tulaga e iʻu ai ina faaosoosoina i tatou. (Kolose 3:5) E lē gata e tatau ona tatou faia mea na, ae e iai foʻi fesili e tatau ona taliina e faatatau i le tatalo.
TALIINA O NISI O FESILI E FAATATAU I LE TATALO
9 O ai e ao ona tatou tatalo i ai? Na aʻoaʻo e Iesu ona soo ia tatalo “lo matou Tamā e o i le lagi.” (Mataio 6:9) O lea la, e tatau ona tatou tatalo tau lava o Ieova le Atua. Ae e finagalo Ieova ina ia tatou amanaʻia le tulaga o lona Alo pele e toʻatasi, o Iesu Keriso. E pei ona aʻoaʻoina i le Mataupu e 5, na auina mai Iesu i le lalolagi e fai ma togiola e laveaʻiina i tatou mai le agasala ma le oti. (Ioane 3:16; Roma 5:12) Ua tofia o ia e fai ma Ositaulaga Sili ma Faamasino. (Ioane 5:22; Eperu 6:20) O lea la, ua faatonuina i tatou e le Afioga a le Atua, ina ia tatou tatalo e ala atu iā Iesu. Na fetalai Iesu: “O aʻu o le ala, o le upu moni ma le ola. E leai se tasi e alu atu i le Tamā pe a lē ui mai iā te aʻu.” (Ioane 14:6) Ina ia faafofogaina a tatou tatalo, e tatau ona tatou tatalo tau lava o Ieova e ala i lona Alo.
10 Pe e tatau ona iai se auala faapitoa e nonofo pe tutū ai a o tatou tatalo? E leai. E lē faafinagaloina e Ieova ni tāga po o ni gaoioiga faapitoa. Ua aʻoaʻoina i le Tusi Paia e talia e le Atua a tatou tatalo po o le ā lava le tulaga e fai ai. E aofia ai le nofo, punou, tootuli ma le tū. (1 Nofoaiga a Tupu 17:16; Neemia 8:6; Tanielu 6:10; Mareko 11:25) E lē tāua le tulaga tatou te iai e iloa mai e isi, a o le mea tāua, ia saʻo o tatou loto. E mafai ona tatou tatalo lē leoa i nofoaga o loo tatou iai a o fai a tatou feʻau masani o le aso, ma pe a tupu foʻi se faalavelave faafuaseʻi. E faafofoga Ieova i tatalo lē leoa e ui lava e lē o iloa atu e isi tagata.—Neemia 2:1-6.
11 O ā mea e mafai ona taʻua i a tatou tatalo? Ua taʻua i le Tusi Paia: “Po o ā lava mea tatou te talosaga atu ai e tusa ma lona finagalo, e faafofoga mai lava [Ieova] iā i tatou.” (1 Ioane 5:14) O lea la, e mafai ona tatou tatalo i mea uma lava e tusa ma le finagalo o le Atua. Pe e finagalo le Atua ia tatou tatalo i o tatou popolega? Ioe! O le tatalo iā Ieova, e pei lava o le talanoa atu i se uō mamae. E mafai ona ʻsasaa atu o tatou loto’ i le Atua. (Salamo 62:8) E talafeagai foʻi ona tatou ole atu mo le agaga paia, lea e fesoasoani iā i tatou ia faia le mea saʻo. (Luka 11:13) E mafai foʻi ona tatou ole atu mo le taʻitaʻiga a le Atua ina ia tatou filifili ai ma le atamai, ma maua le malosi e feagai ai ma tulaga ogaoga. (Iakopo 1:5) A tatou agasala, ia talosaga atu e faamagalo i tatou e ala i le taulaga a Keriso. (Efeso 1:3, 7) E lē tatau ona tatou tatalo tau lava o o tatou manaʻoga. E ao ona faaaofia ai isi tagata, e pei o o tatou aiga ma ē o loo tatou tapuaʻi faatasi.—Galuega 12:5; Kolose 4:12.
12 E tatau ona faamuamua i a tatou tatalo, mea uma lava e fesootaʻi atu i le finagalo o Ieova le Atua. E tele māfuaaga e tatou te vivii ma faafetai ai iā Ieova mo lona agalelei. (1 Nofoaiga a Tupu 29:10-13) Na fofogaina e Iesu le tatalo faaaʻoaʻo e pei ona tusia i le Mataio 6:9-13, lea na ia aʻoaʻo ai i tatou ia tatalo mo le faapaiaina o le suafa o le Atua. (Faitau.) Ona sosoo lea ma le talosaga ia oo mai le Malo o le Atua, ma faia lona finagalo i le lalolagi e pei ona faia i le lagi. Na faatoʻā taulaʻi lava Iesu i manaʻoga o tagata, ina ua uma ona ia fetalai i mataupu tāua e fesootaʻi atu i le finagalo o Ieova. A faamuamua le Atua i a tatou tatalo, e faaalia ai e lē na o o tatou lava manaʻoga o loo tatou naunau i ai.
13 O le ā le umi e tatau ona tatou tatalo ai? E lē o faatapulaa maia e le Tusi Paia le umi o a tatou lava tatalo po o tatalo i luma o tagata. E mafai ona fai se tatalo puupuu mo le taumafataga, po o se tatalo umi e momoli ai o tatou loto iā Ieova. (1 Samuelu 1:12, 15) Peitaʻi, na taʻusalaina e Iesu tagata faafiaamiotonu, o ē na uumi ma faalialiavale a latou tatalo i luma o tagata. (Luka 20:46, 47) E inosia e Ieova tatalo faapena. O le mea tāua, o le tatalo mai o tatou loto. O lea la, o le umi o se tatalo e fia faafofoga i ai Ieova, e fua i le manaʻoga ma mea o loo tutupu.
14 O le ā le tele e tatau ona tatou tatalo ai? Ua timaʻi mai le Tusi Paia “ia finafinau i le tatalo,” ma “ia tatalo e lē aunoa.” (Roma 12:12; 1 Tesalonia 5:17) O na upu e lē uiga faapea, e tatau ona tatou tatalo iā Ieova i le aso atoa. Na i lo lea, ua pulunaunauina i tatou e le Tusi Paia, ina ia tatalo e lē aunoa ma faafetai atu iā Ieova mo lona agalelei, ma ole atu mo lana taʻitaʻiga, faamāfanafanaga ma le malosi. O se faamāfanafanaga lo tatou iloa e lē o faatapulaaina e Ieova le umi ma le tele o a tatou tatalo. A tatou matuā talisapaia lenei faaeaga, o le a lē utuvā ona tatou tatalo i lo tatou Tamā o i le lagi.
15 Aiseā e ao ai ona tatou faapea atu “Amene” i faaiʻuga o tatalo? O le upu “amene” o lona uiga “o lea lava,” pe “ia faapea ona fai.” Ua faaalia i le Tusi Paia, e talafeagai ona tatou faapea atu “Amene” pe a uma le tatalo a le tagata lava ia po o tatalo i luma o le lautele. (1 Nofoaiga a Tupu 16:36; Salamo 41:13) Pe a tatou fai atu “Amene” i faaiʻuga o a tatou tatalo, ua faamautinoa ai e faamaoni a tatou upu. Pe e lē leoa pe leotele ona tatou fai atu “Amene” i le faaiʻuga o se tatalo a se isi tagata, ua faaalia ai o loo tatou ioe i manatu na taʻua.—1 Korinito 14:16.
LE AUALA E TALI MAI AI LE ATUA I A TATOU TATALO
16 Pe e tali mai Ieova i a tatou tatalo? Ioe! E mafai ona tatou mautinoa o loo faafofogaina e le “Faafofoga tatalo,” ia tatalo faamaoni a le faitau miliona o tagata. (Salamo 65:2) E eseese auala e tali mai ai Ieova i a tatou tatalo.
17 E tali mai Ieova i a tatou tatalo e ala i agelu ma ana auauna i le lalolagi. (Eperu 1:13, 14) Ua tele tala e uiga i tagata o ē na tatalo atu i le Atua e fia malamalama i le Tusi Paia, ma e leʻi umi lava ae faafesootaʻi i latou e auauna a Ieova. O na mea tutupu e faamaonia ai le taʻitaʻiga a agelu i le galuega talaʻi o le Malo. (Faaaliga 14:6) Ina ia tali mai i a tatou tatalo mo se fesoasoani, e ono uunaʻia e Ieova se Kerisiano e fesoasoani mai iā i tatou.—Faataoto 12:25; Iakopo 2:16.
18 E tali foʻi e Ieova le Atua tatalo a ana auauna e ala mai i lona agaga paia ma le Tusi Paia. E ono tali mai Ieova i a tatou tatalo mo se fesoasoani ina ia feagai ma tofotofoga, i le tuuina mai lea o le taʻitaʻiga ma le malosi e ala i lona agaga paia. (2 Korinito 4:7) E masani lava ona maua i le Tusi Paia tali o a tatou talosaga mo se taʻitaʻiga, lea o loo aumai ai e Ieova le fesoasoani e filifili ai ma le poto. E ono maua ni mau lelei a o fai a tatou lava suʻesuʻega o le Tusi Paia, ma a o faitau foʻi lomiga faa-Kerisiano e pei o le tusi lenei. Tatou te ono mātauina ni manatu o le Tusi Paia o loo tatou moomia, e ala i faamatalaga i sauniga faa-Kerisiano, po o faamatalaga a se toeaina i le faapotopotoga o lē o loo naunau mai iā i tatou.—Kalatia 6:1.
19 E mafai ona talia e Ieova a tatou tatalo, tusa lava pe e aliali mai ua tuai ona tali mai o ia. Ia manatua, e taliina e Ieova tatalo e tusa ma lona finagalo ma i lana taimi atofaina. E silafia lelei e Ieova o tatou manaʻoga ma le tausiga o i tatou. E masani lava ona finagalo Ieova ia faaauau ona tatou ʻtalosaga, saʻili ma tuʻituʻi atu pea.’ (Luka 11:5-10) O le finafinau faapena, e faailoa atu ai i le Atua le malosi o lo tatou faanaunauga ma le moni o lo tatou faatuatua. E lē gata i lea, e ono tali mai Ieova i a tatou tatalo i se auala iloagatā. O se faaaʻoaʻoga, atonu e tali e Ieova a tatou tatalo e tusa ai o se puapuaga patino, e ala i le foaʻi mai o le malosi e onosaia ai, na i lo le aveesea o lenā puapuaga.—Faitau le Filipi 4:13.
20 Maʻeu lo tatou faafetai ona o loo latalata mai Lē na faia le lagi ma le lalolagi, i tagata o ē o valaau atu iā te ia ma le faamaoni! (Faitau le Salamo 145:18.) Ia tatou matuā talisapaia lenei faaeaga faapitoa o le tatalo. O le faia faapea, o le a tatou olioli ai i le faalatalata atili atu iā Ieova, le Faafofoga tatalo.
AʻOAʻOGA A LE TUSI PAIA
▪ O le tatalo e lē aunoa iā Ieova e fesoasoani ina ia faalatalata atili ai iā te ia.—Iakopo 4:8.
▪ Ina ia faafofogaina e le Atua a tatou tatalo, e tatau ona tatalo ma le faatuatua, lotomaulalo ma le faamaoni.—Mareko 11:24.
▪ E tatau ona tatou tatalo tau lava o Ieova e ala i lona Alo.—Mataio 6:9; Ioane 14:6.
▪ O Ieova o le “Faafofoga tatalo,” e tali mai o ia i a tatou tatalo e ala mai i ana agelu, ana auauna i le lalolagi, lona agaga paia ma lana Afioga.—Salamo 65:2.
[Fesili mo le Suʻesuʻega]
1, 2. Aiseā e ao ai ona tatou manatu i le tatalo o se faaeaga mamalu, ma aiseā e tatau ai ona tatou iloa le aʻoaʻoga a le Tusi Paia i le tatalo?
 3. O le ā se māfuaaga tāua e ao ai ona tatou tatalo iā Ieova?
 4. E faapefea ona faamalosia la tatou faiā ma Ieova ona o le tatalo e lē aunoa?
 5. E faapefea ona iloa e lē faafofogaina e Ieova tatalo uma lava?
 6. Ina ia faafofogaina e le Atua a tatou tatalo, o le ā se laasaga tāua e ao ona tatou ausia, ma e faapefea ona tatou faaalia lenā mea?
 7. (a) Aiseā e ao ai ona tatou faaaloalo a o talanoa atu iā Ieova i le tatalo? (e) E faapefea ona tatou lotomaulalo ma faamaoni a o tatalo atu i le Atua?
 8. E faapefea ona tatou gaoioi e tusa ai ma a tatou tatalo?
 9. O ai e ao ona tatou tatalo i ai, ma e ala atu iā te ai?
10. Aiseā e lē manaʻomia ai ona iai se auala faapitoa e nonofo pe tutū ai a o tatou tatalo?
11. O ā ni o tatou popolega e talafeagai ona tatou tatalo ai?
12. E faapefea ona faamuamua i a tatou tatalo mea e finagalo ai lo tatou Tamā o i le lagi?
13. O ā fa a le Tusi Paia i le umi o se tatalo e fia faafofoga i ai Ieova?
14. O le ā le uiga o upu a le Tusi Paia “ia tatalo e lē aunoa,” ma aiseā e avea ai o se faamāfanafanaga?
15. Aiseā e tatau ai ona tatou faapea atu “Amene” pe a uma le tatalo a le tagata lava ia po o tatalo i luma o le lautele?
16. O le ā e mafai ona tatou mautinoa i ai e uiga i a tatou tatalo?
17. Aiseā e mafai ai ona faapea atu e tali mai le Atua i a tatou tatalo e ala i agelu ma ana auauna i le lalolagi?
18. E faapefea ona tali mai e Ieova tatalo a ana auauna e ala i lona agaga paia ma lana Afioga?
19. O le ā le mea e ao ona tatou manatua pe a aliali mai e lē o taliina a tatou tatalo?
20. Aiseā e tatau ai ona tatou matuā talisapaia lenei faaeaga faapitoa o le tatalo?
[Ata i le itulau 165]
O loo fia faafofoga mai “Lē na faia le lagi ma le lalolagi” i a tatou tatalo
[Ata i le itulau 171]
E faafofogaina au tatalo i taimi uma lava
[Ata i le itulau 172, 173]
Ina ia tali a tatou tatalo, e mafai ona uunaʻia e Ieova se Kerisiano e fesoasoani iā i tatou

^ ***bh itu. 134-143 Le Auala e Fiafia ai o Tatou Aiga***
MATAUPU E SEFULU FA
Le Auala e Fiafia ai o Tatou Aiga
E faapefea ona avea se tasi ma tane lelei?
E faapefea ona avea se tasi ma avā lelei?
O ā mea e aofia ai i le avea ma mātua lelei?
O ā mea e ao ona fai e le fanau ina ia fiafia ai le aiga?
E FINAGALO Ieova le Atua ia fiafia lou aiga. Ua iai taʻiala i lana Afioga i tiute tauave o tagata taʻitoʻatasi o le aiga e tusa ai ma le finagalo o le Atua. E iai iʻuga lelei pe a faatino e tagata o le aiga, o latou tiute tauave e tusa ai ma fautuaga a le Atua. Na fetalai Iesu: “Amuia i latou e faalogo i le afioga a le Atua ma tausi i ai!”—Luka 11:28.
2 O le fiafia o le aiga, e faalagolago lea i lo tatou iloaina o Ieova na tupuga mai ai aiga, o lē na taʻua e Iesu o lo tatou “Tamā.” (Mataio 6:9) Ua iai aiga uma o le lalolagi ona o lo tatou Tamā i le lagi, ma e silafia e Ieova le auala e fiafia ai aiga. (Efeso 3:14, 15) O le ā le aʻoaʻoga a le Tusi Paia i tiute tauave o tagata taʻitoʻatasi o le aiga?
O LE ATUA NA TUPUGA MAI AI AIGA
3 Na faia e le Atua Atamu ma Eva ma faatasia i laʻua o se tane ma se avā. Na ia tuuina i laʻua i le faatoʻaga matagofie o Etena o se parataiso i le lalolagi, ma faatonu e fai sa laʻua fanau. Na fetalai i ai Ieova: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina.” (Kenese 1:26-28; 2:18, 21-24) E lē o se fagogo po o se talafatu lenei mea, auā na faaalia e Iesu, e moni le tala a le Kenese i le amataga mai o aiga. (Mataio 19:4, 5) E ui ua lutia i tatou i le mau faafitauli ma e lē o faia le finagalo o le Atua i le taimi nei e pei ona ia faafinagaloina, ae seʻi o tatou vaai i le māfuaaga e mafai ai ona fiafia o tatou aiga.
4 E mafai ona saosaolaumea tagata uma o le aiga ina ia maua le fiafia pe a faaaʻoaʻo i le alofa o le Atua. (Efeso 5:1, 2) E faapefea ona tatou faaaʻoaʻo i le Atua ae e lē o vaaia o ia? E mafai ona tatou iloa le auala e gaoioi ai Ieova auā na ia auina mai lona Alo ulumatua i le lalolagi. (Ioane 1:14, 18) A o soifua i le lalolagi, na faaaʻoaʻo lelei Iesu Keriso i lona Tamā, e pei lava o loo faalogo ma vāai atu tagata i fetalaiga ma gaoioiga a le Atua. (Ioane 14:9) O lea la, o le iloaina o le alofa o Iesu ma mulimuli i lana faaaʻoaʻoga, o le a tatou saosaolaumea ai i le fiafia o o tatou aiga.
SE FAAAʻOAʻOGA MO TANE
5 O loo taʻua i le Tusi Paia, e ao i tane ona feutagaʻi ma a latou avā e pei ona feutagaʻi Iesu ma ona soo. Ia tomānatu i le faatonuga a le Tusi Paia: ʻO outou tane, ia faaauau ona alolofa atu i a outou avā, e pei o le Keriso foʻi ona alofa i le faapotopotoga, ma foaʻi mai lona ola mo le faapotopotoga. O le mea lea, e tatau i tane ona alolofa atu i a latou avā e pei o o latou lava tino. O lē e alofa i lana avā, e alofa o ia iā te ia lava, auā e leai se tane e ita i lona lava tino; ae e na te fafaga ma faapelepele i ai, e pei foʻi ona faia e Keriso i le faapotopotoga.’—Efeso 5:23, 25-29.
6 O le alofa o Iesu mo ona soo o se faaaʻoaʻoga sili lenā mo tane. “Ua [ia] alofa iā i latou e oo i le gataaga,” ma na fai o ia ma togiola mo i latou e ui lava e lē lelei atoatoa i latou. (Ioane 13:1; 15:13) Ua faapena foʻi ona pulunaunauina tane: “Ia alolofa atu pea i a outou avā, ma aua le soona feita iā i latou.” (Kolose 3:19) O le ā le mea o le a fesoasoani i se tane e mulimuli ai i lenā fautuaga, aemaise pe a lē faautauta lana avā i nisi taimi? E tatau ona ia manatua ona lava masei, ma le mea e tatau ona ia faia ina ia faamagalo ai o ia e le Atua. O le ā le mea e tatau ona ia faia? E tatau ona ia faamagalo atu i ē na agasala iā te ia, e aofia ai lana avā. O le mea foʻi lenā e tatau ona fai e le avā. (Faitau le Mataio 6:12, 14, 15.) E lētioa a fai mai isi, e tatau ona fefaamagaloaʻi ina ia maua se faaipoipoga fiafia.
7 E lelei ona mātau e tane, na magafagafa Iesu i faalogona o ona soo. Na silafia e Iesu le mea e gata mai ai lo latou malosi, atoa foʻi ma o latou manaʻoga faaletino. O se faaaʻoaʻoga, na ia fetalai atu iā i latou ina ua lē lavavā: “Seʻi o tatou ō na o i tatou i se mea tuufua ma fai ai sina mālōlōga.” (Mareko 6:30-32) E tatau foʻi ona magafagafa i faalogona o avā. Ua faamatalaina avā i le Tusi Paia o “se ipu e sili ona vaivai,” e tatau ona “āva” i ai tane. Aiseā? Auā ua tofia faatasi tane ma avā “i le meaalofa foaʻifua o le ola.” (1 Peteru 3:7) E ao i tane ona manatua, e tāua i le Atua le faamaoni o se tagata, ae e lē tāua po o ia o se tane po o se fafine.—Salamo 101:6.
8 Ua taʻua i le Tusi Paia, o se tane e “alofa i lana avā, e alofa o ia iā te ia lava.” Na taʻua e Iesu le māfuaaga, auā ua ʻlē toe toʻalua, ae ua avea i laʻua ma tino e tasi.’ (Mataio 19:6) E lē tatau ona la feusuaʻi ma se isi lava tagata. (Faataoto 5:15-21; Eperu 13:4) E mafai ona la faia lenei mea pe a manatu alofa le tasi i manaʻoga o le isi. (1 Korinito 7:3-5) E manaia le timaʻiga lenei: “E leai se tane e ita i lona lava tino; ae e na te fafaga ma faapelepele i ai.” E tatau i tane ona alolofa i a latou avā e pei ona alolofa iā i latou lava, ma ia manatua latou te tali atu i lo latou ulu o Iesu Keriso.—Efeso 5:29; 1 Korinito 11:3.
9 Na taʻua e le aposetolo o Paulo le ʻalofa faapelepele o Keriso Iesu.’ (Filipi 1:8) Na faafouina isi ona o le alofa faapelepele o Iesu, o se uiga na fiafia i ai fafine na avea ma ona soo. (Ioane 20:1, 11-13, 16) E mananaʻo foʻi avā ia alolofa naunau atu a latou tane iā i latou.
O SE FAAAʻOAʻOGA MO AVĀ
10 O le aiga, o se faalapotopotoga ma e tatau ona iai se ulu ina ia sologa lelei ai. E iai Lē ua fai ma ulu o Iesu, lea e gauaʻi atu i ai. “O le ulu o Keriso o le Atua” e pei “o le ulu o le fafine o le tane.” (1 Korinito 11:3) O se faaaʻoaʻoga lelei le gauaʻi o Iesu i le Atua, auā o i tatou uma lava, e iai sē ua fai ma o tatou ulu e tatau ona gauaʻi i ai.
11 E iai masei o tane, ma e lē lelei atoatoa le auala e faatino ai o latou tulaga ulu i aiga. O ā mea e tatau ona fai e se avā? E lē tatau ona tautala faatauvaa i mea e fai e lana tane, pe fia pule foʻi i lana tane. E lelei ona manatua e avā, o le agaga agamalu ma le filemu o se mea tautele lea i le silafaga a le Atua. (1 Peteru 3:4) A amioaʻi faapena se avā, o le a faigofie ona ia gauaʻi atu i faatonuga a le Atua, aemaise pe a lutia i faafitauli. E lē gata i lea, ua faailoa mai i le Tusi Paia: “O le avā, ia matuā faaaloalo o ia i lana tane.” (Efeso 5:33) Ae ā pe a lē gauaʻi le tane i le tulaga ulu o Keriso? Ua pulunaunauina avā: “Ia gauaʻi atu i a outou lava tane, ma afai e lē usiusitaʻi nisi i le upu, e mafai ona maua i latou i le amiolelei a a latou avā e aunoa ma se upu, auā ua latou vāaitino i a outou amioga mamā ma le matuā faaaloalo.”—1 Peteru 3:1, 2.
12 Pe e talitonu lana tane pe leai, ae e tatau i le avā ona faaaloalo pea i ai ma ia faautauta i le auala e faailoa atu ai ona manatu, ia e ese mai i manatu o lana tane. E ono saʻo manatu o le avā, ma e mafai ona aogā i le aiga pe a faalogo i ai le tane. E ui e leʻi malie Aperaamo i le fautuaga a lana avā o Sara i se faafitauli i lo la aiga, ae na fetalai le Atua iā Aperaamo: “Ia faalogo iā te ia.” (Faitau le Kenese 21:9-12.) Ae a fai se filifiliga a le tane e lē feteenaʻi ma tulafono a le Atua, e tatau ona gauaʻi i ai le avā e ala i le lagolagoina o lenā filifiliga.—Galuega 5:29; Efeso 5:24.
13 A o faatino ona tiute tauave, e tele mea e fai e le avā i le tausiga o le aiga. O se faaaʻoaʻoga, ua faaalia i le Tusi Paia, o fafine faaipoipo e tatau ona “alolofa i a latou tane ma a latou fanau, ia mafaufau lelei, ia amio mamā, ia faia galuega i le fale, ia amiolelei, ia gauaʻi atu i a latou lava tane.” (Tito 2:4, 5) O se avā ma se tinā faapena e alofagia ma faaaloalogia o ia e lona aiga. (Faitau le Faataoto 31:10, 28.) Peitaʻi, ona e lē lelei atoatoa le tane ma le avā, e ono tulaʻi mai ai ni tulaga mataʻutia lea e iʻu ai ina nonofo eseese pe tatala foʻi le faaipoipoga. E faataga e le Tusi Paia le nonofo eseese ona o ni tulaga maʻoti. Ae e lē tatau ona manatu māmā i ai, auā ua faapea mai le Tusi Paia: ʻE lē tatau i se avā ona tuua lana tane ma e lē tatau i le tane ona tuua lana avā.’ (1 Korinito 7:10, 11) E pau le māfuaaga o loo taʻua i le Tusi Paia e mafai ona tatala ai se faaipoipoga, pe a mulilua le tane po o le avā.—Mataio 19:9.
O SE FAAAʻOAʻOGA LELEI MO MĀTUA
14 Na faia e Iesu se faaaʻoaʻoga lelei mo mātua i le auala e feutagaʻi ai ma tamaiti. Ina ua taumafai tagata e vavao tamaiti mai le ō atu iā Iesu, na ia fetalai atu: “Tuu ai pea tamaiti e ō mai iā te aʻu, ae aua le taofia i latou.” Ua faamatala atili i le Tusi Paia: “Ona siitia lea e ia o tamaiti i ona lima, ua faamanuia iā i latou ma faaee ona aao iā i latou.” (Mareko 10:13-16) Na sema e Iesu le taimi e faatasi ai ma tamaiti. E ao foʻi i mātua ona sema se taimi e faatasi ai ma le fanau. E tatau ona umi se taimi e faatasitasi ai ma i latou. E tatau ona iai se taimi e aʻoaʻoina ai i latou, auā o le faatonuga lenā a Ieova i mātua.—Faitau le Teuteronome 6:4-9.
15 A o faasolosolo ina matuā leaga lenei lalolagi, e tatau ona puipuia e mātua a latou fanau mai tagata e taumafai e faaleaga le fanau iti, e pei o i latou e fai mea matagā tau feusuaʻiga i tamaiti. Ia tomānatu i le auala na puipuia ai e Iesu ona soo, o ē na ia taʻua ma le alofa, “le fanau e.” Ina ua puʻea o ia ma ua toeitiiti fasiotia, na fai e Iesu le gaoioiga ina ia sao ai ona soo. (Ioane 13:33; 18:7-9) Mātua e, e tatau ona outou mataala i taumafaiga a le Tiapolo e faaleaga o o outou alo. E tatau ona outou lapataʻia le fanau a o leʻi taitai ona tupu se mea. (1 Peteru 5:8) Ioe, ua matuā lamatia i le taimi nei lo latou tulaga faaletino, tau amio ma le tulaga faaleagaga.
16 I le toe pō o Iesu, na finau ai ona soo po o ai o i latou e sili. Na i lo le toʻatamaʻi i ona soo, na faaauau ona ʻaiʻoi atu ma le alofa Iesu e ala i ana upu ma gaoioiga. (Luka 22:24-27; Ioane 13:3-8) Afai o oe o se matua, po o e mātauina le auala e te faaaʻoaʻo ai iā Iesu pe a aʻoaʻi lau fanau? E moni e ao ona aʻoaʻia tamaiti, ae e tatau ona fai “faatatau” e aunoa ma le ita. Aua e te tautala i upu faatigā e “pei o le tutuʻi o le pelu.” (Ieremia 30:11; Faataoto 12:18) E tatau ona iloa mulimuli ane e lau tama, e saʻo le māfuaaga na aʻoaʻi ai o ia.—Efeso 6:4; Eperu 12:9-11.
SE FAAAʻOAʻOGA MO LE FANAU
17 Pe e iai ni mea e aʻoaʻoina e le fanau mai iā Iesu? Ioe e iai! E tatau ona usiusitai le fanau i o latou mātua, e pei ona faaaʻoaʻo mai e Iesu. Na fetalai o ia: ʻE pei ona aʻoaʻo mai e le Tamā iā te aʻu, ou te tautala atu ai. Ou te faia pea mea e fiafia i ai lona finagalo.’ (Ioane 8:28, 29) Na usitai Iesu i lona Tamā i le lagi, ma ua faatonuina e le Tusi Paia fanau ia usiusitai i o latou mātua. (Faitau le Efeso 6:1-3.) E ui lava sa lelei atoatoa Iesu, ae na usiusitai i ona mātua o Iosefa ma Maria, e ui lava e lē lelei atoatoa i laʻua. E lē taumatea na faafiafiaina ai le aiga atoa o Iesu!—Luka 2:4, 5, 51, 52.
18 Pe e mafai ona faataʻitaʻi atili le fanau iā Iesu ma faafiafiaina o latou mātua? E moni, e iai taimi e faigatā ai i fanau ona usitai i mātua, ae e finagalo le Atua ia usiusitai le fanau i o latou mātua. (Faataoto 1:8; 6:20) Na usitai Iesu i taimi uma lava i lona Tamā i le lagi, e oo lava i taimi faigatā. Na iai le taimi na finagalo ai le Atua ia faia e Iesu se mea e sili ona faigatā, ma na fetalai Iesu: “Ia aveese lenei ipu [o se mea na tatau ona ia faia] mai iā te aʻu.” Ae na faia e Iesu le mea na faafinagaloina e le Atua, auā na iloa e Iesu e sili atu le silafaga a lona Tamā i mea e ao ona fai. (Luka 22:42) A usiusitai le fanau, o le a faafiafia ai le Atua ma o latou mātua.—Faataoto 23:22-25.
19 Na faaosoosoina e le Tiapolo Iesu, ma e tatou te mautinoa foʻi o le a ia faaosoosoina talavou ia faia le mea sesē. (Mataio 4:1-10) E faaaogā e Satani omiga mai isi talavou, lea ua fai ma luʻitau. E tāua ona lē aumea atu le fanau i tagata fai mea sesē. (1 Korinito 15:33) Na aumea atu Tina le afafine o Iakopo, i teine e lē auauna iā Ieova, ma na iʻu ai i ni tulaga mataʻutia. (Kenese 34:1, 2) Ioe, e matuā faanoanoa le aiga pe a aafia se tasi o le aiga i amioga lē mamā tau feusuaʻiga.—Faataoto 17:21, 25.
LE AUALA E FIAFIA AI LE AIGA
20 Pe a faatatauina fautuaga a le Tusi Paia, o le a faigofie ona taulimaina faafitauli i le aiga. O le mea moni, o le faatatauina o fautuaga a le Tusi Paia, o le auala lenā e fiafia ai le aiga. O outou tane, ia outou alolofa atu i a outou avā, ma ia feutagaʻi ma i latou e pei ona feutagaʻi Iesu ma le faapotopotoga. O outou avā, ia outou gauaʻi atu i le tulaga ulu o o outou tane, ma ia pei outou o le avā lelei lea o loo taʻua i le Faataoto 31:10-31. Mātua e, ia aʻoaʻo a outou fanau. (Faataoto 22:6) O outou tamā, ia outou ʻpule lelei i o outou lava aiga.’ (1 Timoteo 3:4, 5; 5:8) Le fanau e, ia usiusitai i o outou mātua. (Kolose 3:20) E leai se tagata o le aiga e lelei atoatoa, auā e sasi uma lava. Ia lotomaulalo ma fefaamagaloaʻi.
21 Ioe, o loo iai i le Tusi Paia le anoanoaʻi o fautuaga ma faatonuga tāua mo aiga. Ua aʻoaʻoina ai foʻi i tatou e uiga i le lalolagi fou a le Atua, ma se parataiso o le a faatumulia i tagata fiafia e tapuaʻi iā Ieova. (Faaaliga 21:3, 4) Maʻeu ni tulaga matagofie o loo fotuaʻi mai! E mafai ona fiafia o tatou aiga i le taimi nei, pe a mulimuli i faatonuga a le Atua o i lana Afioga, le Tusi Paia.
[Faaopoopoga i lalo]
E maua le fesoasoani i le puipuiga o le fanau i le mataupu e 32 o le tusi Ia Faalogo i le Faiaʻoga Sili, ua lomia e Molimau a Ieova.
E pau le taimi e lē tatau ai ona usitai se tamaitiiti i ona mātua, pe a faatonu o ia e ona mātua e soli se tulafono a le Atua.—Galuega 5:29.
AʻOAʻOGA A LE TUSI PAIA
▪ E tatau i tane ona alolofa i a latou lava avā, faapei o latou lava tino.—Efeso 5:25-29.
▪ E tatau i avā ona alolofa i o latou aiga ma āva i a latou tane.—Tito 2:4, 5.
▪ E tatau i mātua ona alolofa, aʻoaʻoina ma puipuia a latou fanau.—Teuteronome 6:4-9.
▪ E tatau i le fanau ona usiusitai i o latou mātua.—Efeso 6:1-3.
[Fesili mo le Suʻesuʻega]
 1. E faapefea ona maua se aiga fiafia?
 2. O le ā le mea e ao ona tatou iloa ina ia fiafia ai le aiga?
 3. E faapefea ona faamatala e le Tusi Paia le amataga mai o aiga, ma aiseā ua tatou iloa ai e moni lenā tala?
 4. (a) E faapefea ona tatou saosaolaumea i le fiafia o o tatou aiga? (e) Ina ia fiafia o tatou aiga, aiseā e tāua ai le suʻesuʻeina o le soifuaga o Iesu?
5, 6. (a) E faapefea i le auala na feutagaʻi ai Iesu ma ona soo ona fai ma faaaʻoaʻoga mo tane? (e) O le ā le mea e tatau ona fai ina ia faamagaloina ai agasala?
 7. O le ā le tulaga na silafia e Iesu lea ua fai ma faaaʻoaʻoga mo tane?
 8. (a) E faapefea i se tane e “alofa i lana avā” ona “alofa o ia iā te ia lava”? (e) O le ā le uiga o le avea o le tane ma le avā ma “tino e tasi”?
 9. O le ā le uiga o Iesu o loo taʻua i le Filipi 1:8, ma aiseā e tatau ai ona faaalia e tane lenei uiga i a latou avā?
10. Ua faapefea ona faia e Iesu se faaaʻoaʻoga lelei mo avā?
11. O le ā le manatu e ao ona iai i se avā e faatatau i lana tane, ma o ā aafiaga o lana amio?
12. Aiseā e lē sesē ai ona faailoa atu e le avā ona manatu i se auala faaaloalo?
13. (a) O ā mea e tatau ona fai e avā e pei ona timaʻi mai ai le Tito 2:4, 5? (e) O le ā le tala a le Tusi Paia i le nonofo eseese ma le tatalaina o le faaipoipoga?
14. Na faapefea ona feutagaʻi Iesu ma tamaiti, ma o le ā e ao ona fai e mātua mo a latou fanau?
15. O ā gaoioiga e mafai ona fai e mātua e puipuia ai a latou fanau?
16. O le ā se mea e aʻoaʻoina e mātua mai le auala na tauaao ai e Iesu masei o ona soo?
17. Na faapefea ona fai e Iesu se faaaʻoaʻoga lelei atoatoa mo le fanau?
18. Aiseā na usitai ai Iesu i taimi uma lava i lona Tamā i le lagi, ma o ai e fiafia i aso nei pe a usiusitai le fanau i o latou mātua?
19. (a) E faapefea ona faaosooso e Satani le fanau? (e) O ā faalogona o mātua pe a aafia le fanau i amioga lē mamā?
20. O ā mea e tatau ona fai e tagata taʻitoʻatasi o le aiga ina ia fiafia ai le aiga?
21. O ā ni tulaga matagofie o loo fotuaʻi mai, ma e faapefea ona fiafia o tatou aiga i le taimi nei?
[Ata i le itulau 139]
O le ā se faaaʻoaʻoga lelei na fai e Sara mo avā?
[Ata i le itulau 140]
O le ā le mea e aʻoaʻoina e mātua mai le auala na feutagaʻi ai Iesu ma tamaiti?
[Ata i le itulau 142]
O le ā le mea e tatau ona mafaufau i ai talavou pe a faaosoosoina i latou?
​​​

